
Laake båatsoen bïjre (båatsoelaake) 

Sæjroe 2 

 

V. aarebi laakem båatsoen bïjre, lov 9. juni 1978 nr. 49  
 

 

Kapihtele 1. Aalkovenjoelkedassh 
 

§ 1. Laaken ulmie 

Saemien båatsoedajvese laake edtja ekologeles, ekonomeles jïh kulturelle nænnoes båatsose sjïehteladtedh 

mij saemien kultuvrem, aerpievuekiem jïh provhkem våaroeminie åtna mij lea nåhtose båatsoeburride jïh abpe 

seabradahkese. Laake edtja våaromem vedtedh daah ulmieh jaksedh akten maereles öörnemen jïh reeremen 

tjïrrh båatsoste. Edtja båatsoem vaarjelidh goh vihkeles våarome saemien kultuvrese jïh seabradahkejieliedasse. 

Laake edtja meatan årrodh båatsoeareaalide saemien båatsoedajvesne tjirkedh goh båatsoen vihkielommes 

vierhtievåarome. Dïedte areaalide tjirkedh lea dovne båatsoereaktan aajhteri luvnie, jïh jeatjah reaktaaajhteri jïh 

åejvieladtji luvnie. 

Saemien båatsoedajven ålkolen laake edtja ekologeles jïh ekonmeles nænnoes nuhtemasse båatsoevierhtijste 

sjïehteladtedh, mah voenges kultuvrem jïh aerpievuekiem våaroeminie utnieh dejnie dajvine gusnie luhpie 

vadtasovveme bovtsigujmie gïehtelidh § 8 njoelkedassi mietie. 

Dovne saemien båatsoedajven sisnjelen jïh ålkolen laake edtja meatan årrodh eensi kreekebuerievoetem 

bovtsese tjirkedh. 
 

§ 2. Vierhkiedajve 

Laake lea faamosne rïjhkese dej gaertjiedimmiejgujmie mah leah laaken mietie ruffien 9.b. 1972 nr. 31, 

sveerjen bovtsegåatomen bïjre Nöörjesne, jïh nöörjen bovtsegåatomen bïjre Sveerjesne1. 

Båatsose Trollheimesne jïh byjreskisnie njoelkedassh laakesne goeven 21.b. 1984 nr. 101 leah faamosne 

båatsoen bïjre tjïeltine Meldal, Midtre Gauldal, Oppdal, Rennebu, Rindal, Sunndal jïh Surnadal2. 
 

§ 3. Ektiedimmie åålmehreaktese 

Laake edtja åtnasovvedh åålmehreaktan njoelkedassi mietie aalkoeåålmegi jïh unnebelåhkoej bïjre. 
 

§ 4. Saemien båatsoedajve 

Saemien årrojh åtnoen gaavhtan dej beeli raejeste, reaktam utnieh bovtsigujmie gïehtelidh dej dajvi sisnjeli 

fylhkijste Finnmarhke, Romsa, Nordlaante, Trööndelage jïh Hedmarhke (Sislaante) gusnie båatsoesaemieh dej 

beeli raejeste leah bovtsigujmie gïehtelamme (saemien båatsoedajve). 

Saemien båatsoedajven sisnjelen edtja våaroemasse bïejedh reakta båatsose gååvnese daan laaken mierien 

sisnjelen, jis jeatjah sjïere reaktatsiehkieh eah jeatjebem moenh.  

Jis båatsoesaemiej båatsoereaktah mïedtele edtja maaksoem sïejhme ekspropriasjovnerïekteles prinsihpi 

mietie maeksedh. 

 

 

§ 5. Saemien regijonaale båatsoedajvh 

Saemien båatsoedajve juakasåvva saemien regijonaale båatsoedajvine mah edtjieh ræhpas årrodh båatsose 

daagkeri sjïere reaktajgujmie jïh dïedtigujmie mejtie lea vihtiestamme daennie laakesne jallh daan laaken 

mietie. Gånka juekemem vihteste. 
  
§ 6. Saemien båatsoesijth 

Båatsoeståvroe saemien regijonaale båatsoedajvh saemien båatsoesïjtide juaka § 42 njoelkedassi mietie.  
 

 

1 Lov 9. juni 1972 nr. 31 om svensk reinbeiting i Norge og norsk reinbeiting i Sverige 
2 Lov 21. desember 1984 nr. 101 om reindrift i kommunene Meldal, Midtre Gauldal, Oppdal, Rennebu, Rindal, Sunndal og 

Surnadal 

https://lovdata.no/pro/#reference/lov/1978-06-09-49

§ 7. Ekspropriasjovne mij båatsoen areaalide tjirkie 

Gånkan lea faamoe krïevedh dajve jïh reaktah, aaj dah mah 3. kapihtelisnie  neebnesuvvieh, staatese 

sertiestuvvieh, jïh aaj reakta maaksose bovtsi skaaraj åvteste gosse lea daerpies båatsoen gaavhtan saemien 

dajvesne, jïh jis aervede mïedtelimmie sæjhta vielie nåhtoem goh skaaram vedtedh. 
Gånka maahta tjeavadimmiem dajveste jïh reaktijste staatese krïevedh. Daate aaj reaktah feerhmie goh 

neebnesovveme 3. kapihtelisnie, jïh maaksoekrïevenassh skaaraj åvteste mejtie bovtse lea dorjeme. Maahta 

tjeavadimmiem ajve krïevedh gosse aervede daate lea daerpies båatsose saemien båatsoedajvesne, jïh gosse 

tjeavadimmie sæjhta vielie nåhtoem goh skaaram vedtedh. 

Jis aamhtese lea tjeavadimmien bïjre reaktijste goh neebnesovveme 3., dellie dïhte mij aamhtesem aalka 

maahta slyöhpedh mubpien paarhten aamhteseåasah maeksedh, jis dïhte rååresjimmiej mænngan lea nyöjhkeme 

jallh baajeme årrodh faalenassese vaestiedidh, jïh mubpie paarhte vuarjasjimmiesjæjsjalimmesne ij vielie 

åadtjoeh goh faalenasse. Lissine aamhteseåasanjoelkedassh leah faamosne laakesne ruffien 1.b. 1917 nr. 1 

vuarjasjimmien jïh ekspropriasjovneaamhtesi bïjre3. 
 

§ 8. Båatsoe saemien båatsoedajven ålkolen 

Saemien båatsoedajven ålkolen ij maehtieh bovtsigujmie gïehtelidh sjïere luhpien namhtah Gånkeste. 

Dagkeres luhpie maahta ajve vadtasovvedh dïsse mij maahta tjaaleldh jååhkesjimmiem dejstie sjyöhtehke 

dajveaajhterijstie jïh reaktaaajhterijstie buektedh, jallh jeatjahlaakan nuekies stoerre jïh maereles gaertjieldihkie 

båatsoedajvh utnieh. Ij byörh luhpiem vedtedh gedtiedajvide. Byöroe aaj våårege årrodh luhpiem vedtedh 

dajvide mah leah dan lïhke båatsoedajvide guktie dïhte maahta vigkieh sjugniedidh. Maahta luhpiem vedtedh 

vihties tïjjese, jïh ij leah vielie faamosne mænngan gåatomereakta lea nåhkeme. Maahta veelebe eaktoeh 

gïehtelimmien bïjre biejedh. 

Maahta ektie-eekedajvem saemien båatsoedajven ålkolen båatsose nuhtjedh jis jienebelåhkoe dam nænnoste 

laaken mietie ruffien 18.b. 1965 nr. 6 ektie-eeken bïjre.4 

Jis aajhterh jïh utnijh, mah stööremes bielien bijjelen reerieh såemies vaereste mij sjiehteles båatsose, sijhtieh 

dajve edtja åtnasovvedh dagkeres gïehtelæmman, men heerreduevieh dam darjodh såemies dajveaajhterijstie 

mah eah sïjhth meatan årrodh, laantejuakoelaaken §§ 3-85  jallh 3-9 maehtieh åtnasovvedh.  

Gånkan jååhkesjimmien mietie allmenningeståvroe maahta 10 jaepiej raajan fïerhten aejkien luhpiem 

båatsose vedtedh voeneallmenningisnie båatsoedajven ålkolen, jis maahta bovtsigujmie gïehtelidh stoerre 

skaaraj jallh nåakevoeti namhtah dejtie mah åtnoereaktam utnieh.  

Båatsoen bïjre staateallmenningisnie båatsoedajven ålkolen njoelkedassh vaerielaakesne § 176 leah faamosne. 

 

 

§ 8 a. Ektiedimmie laantejuakoereaktese 

Aamhtesinie gusnie laantejuakoereaktan leah göökte båatsoemaehteles meatandåapmerh, 

laantejuakoereaktam tjïrrehte goh båatsoereakta. 

 

 

 

Kapihtele 2. Båatsoe saemien båatsoedajvesne 
 

§ 9. Reakta bovtsem eekedh saemien båatsoedajvesne 

Ajve dej mej reakta mïerhkese, v. § 32, leah reaktah bovtsh eekedh saemien båatsoedajvesne. 

Jis edtja bovtsh eekedh dellie bovtse tjuara sïjtebealan jallh baalte rekruhteremebealan govlesovvedh man 

åvteste tjåadtjoehtæjja åvtehke dïedtem åtna § 10 jïh minngebe §§ njoelkedassi mietie. 

 

3 Lov 1. juni 1917 nr. 1 om skjønn og ekspropriasjonssaker 
4 Lov 18. juni 1965 nr. 6 om sameige 
5 Jordskiftelova §§ 3-8 
6 Fjellova § 17 

Jis sjïere fåantoeh gååvnesieh, Båatsoeståvroe maahta jååhkesjidh almetje, mij ij eaktoeh voestes jallh 

mubpien lïhtsen mietie illh, åådtje bovtsem saemien båatsoedajvesne eekedh. 

Båatsoeståvroe maahta aaj luhpiedidh privaate almetjh jallh institusjovnh bovtsh eekieh vitenskapeles ulmiej 

jïh pryövenassi gaavhtan byögkeles stuvremen jallh vååksjedimmien nuelesne. Edtja dagkerh luhpiedimmieh 

gaertjieldihkie boelhkese vedtedh, jïh vïedteldihkie årrodh vihties eaktojde. 
  
§ 10. Sïjtebielie 

Sïjtebielie lea fuelhkiedåehkie jallh aktegsalmetje mij sïjtese govlesåvva, v. § 51, jïh mij bovtsigujmie 

gïehtele akten almetjen jallh paarrebieliej jallh ektieårroji ektie stuvremen nuelesne. Sïjtebielien åvtehke tjuara 

Nöörjesne årrodh, jïh eadtjohkelaakan meatan årrodh sïjten båatsosne båatsoesïjten åtnoenjoelkedassi mietie. 

Sïjtebielien tjåadtjoehtæjja åvtehke muana gie åådtje bovtsem sïjtebielesne eekedh, jïh man gellie bovtsh. 

Båatsoeburrie maahta tjåadtjoehtæjja åvtehkinie årrodh ajve akten sïjtebielien åvteste, jïh ij akth maehtieh 

bovtsh eekedh jieniebinie goh aktene sïjtebielesne. Unnebe maanah mej eejhtegh eah ektesne jielieh, læjhkan 

luhpiem utnieh bovtsem eekedh dovne aehtjeben jïh tjidtjeben slïekti luvnie. 

 

 

§ 11. Tseegkeme sïjtebieleste 

Båatsoeektievoete mij tjaalasovvi staatehaaltojen luvnie faamoeaalkovisnie, sïjtebieline vuajnelge 

njoelkedassi muhteste daennie laakesne. Dïhte guhte laaken faamoeaalkovisnie lea båatsoeektievoeten aajhtere, 

tjåadtjoehtæjja åvtehkinie vuajnelge dehtie sïjtebieleste. 

Sïjtebieliej åvtehkh aktene sïjtesne maehtieh akteraeresne moenedh aktem orre sïjtebieliem sïjtesne 

tseegkedh, man åvtehke lea nammoehtamme faamohke almetje, jïh eaktoeh illieh § 9 juktie bovtsh eekedh. 

Edtja gïehtjedidh olles tseegkeme sïjten ekologeles, ekonomeles jïh kulturelle nænnoesvoetem sïjtesne 

håvhtedh. 

Gosse orre sïjtebielie tseegkesåvva bovtselåhkoe edtja bijjemes bovtselåhkoen sisnjelen årrodh maam sïjtese 

vihtiestamme, v. § 60 voestes jïh mubpie lïhtse. Jis tseegkemen gaavhtan bovtselåhkoen bijjelen båata, edtja 

giehpiedimmiem tjïrrehtidh § 60 gåalmede jïh njealjede lïhtsi njoelkedassi mietie. 

Gosse sjæjsjele gie edtja åvtehkinie orre sïjtebielesne årrodh, edtja gaskem jeatjah radtjehkevoetem sïjtesne 

jïh jieledetsiehkide krööhkestidh dïsse maam ussjede nammoehtidh, jïh aaj laaken ulmieh. 

Edtja bïevnesem orre sïjtebielien bïjre staatehaaltoejasse seedtedh mij dam jååhkesje. Staatehaaltoje edtja 

gïehtjedidh eaktoeh tseegkemen bïjre orre sïjtebieleste leah illesovveme, aaj gïehtjedidh olles tseegkeme sïjten 

ekologeles, ekonomeles jïh kulturelle nænnoes båatsoem håvhtedh. Staatehaaltoje maahta jååhkesjimmiem 

nyöjhkedh jis gaskemedtien bovtselåhkoe fïerhtene sïjtebielesne vaenebh goh 250 bovtsh sjædta, ryöknedamme 

sïjten vihtiestamme bijjemes bovtselåhkoen muhteste. 

Njoelkedassh mubpien lïhtsen raejeste vïjhteden lïhtsen raajan leah seammalaakan faamosne gosse 

sïjtebieliem jeatjah sïjtese serteste. 

Staatehaaltoje maahta, jis sjïere fåantoeh gååvnesieh, båatsoedajvem jallh sïjtem stilledh aktem jallh jienebh 

orre sïjtebielieh tseegkedh. Edtja dam orre sïjtebielien åvtehkem nammoehtidh njoelkedassi mietie mubpien 

lïhtsen raejeste vïjhteden lïhtsen raajan. Jis eah sïemes sjïdth, staatehaaltoje edtja åvtehkem nammoehtidh. 

 

 

§ 12. Baalte rekruhteremebielie  

Sïjtebielien tjåadtjoehtæjja åvtehke maahta moenedh akte baalte rekruhteremebielie tseegkesåvva, 

vïedteldihkie sïjtebealan. 

Tseegkeme baalte rekruhteremebieleste vihtiestimmiem bijjemes bovtselåhkoste kreava, man sisnjelen 

sïjtebielie jïh baalte rekruhteremebielie ektesne tjuerieh årrodh. 

Ij maehtieh jienebh goh aktem baalte rekruhteremebieliem fïerhten sïjtebealan tseegkedh. 

Baalte rekruhteremebielie maahta tjïjhtje jaepiej raajan juhtedh, jïh gosse dagkeres bieliem tseegkie tjuara 

latjkedh åvtehke rekruhteremebielien åvteste edtja sïjtebielien aajhterinie sjïdtedh. Maahta dïedtem goh åvtehke 

rekruhteremebieleste ajve akten maanese, aahkoevasse/aajjoevasse jallh akten måbpan dehtie nuerebe boelveste 

vedtedh mij eaktojde illie § 9 bovtsem eekedh. Dïhte tjuara faamohke årrodh, jïh meatan orreme gaajhkine 

bieline barkoste båatsosne åvtehkinie ektine unnemes golme jaepieh.   

Baalte rekruhteremebielien åvtehke doh seamma reaktah jïh dïedth åtna goh sïjtebielien åvtehke, jis ij mij akt 

jeatjah tjåadtjoeh daan laaken mietie. 

Jis sïjtebielien åvtehke jaama jallh sijjiem laahpa goh tjåadtjoehtæjja åvtehke, dellie sïjtebielien baalte 

rekruhteremebielien åvtehke orre åvtehkinie sjædta. 

Edtja bïevnesh tseegkemen bïjre baalte rekruhteremebieleste staatehaaltoejasse seedtedh mij edtja gïehtjedidh 

doh byjjes eaktoeh tseegkemen bïjre baalte rekruhteremebieleste leah illesovveme. 

 

 

§ 13. Paarrebielien jïh ektieårrojen sijjie 

Jis sïjtebielien tjåadtjoehtæjja åvtehke pruvreldahkesne jallh pruvrie, gåabpegh paarrebielieh maehtieh 

tjåadtjoehtæjja åvtehkinie årrodh sïjtebieleste. Daate faamosne jalhts ajve dïhte akte paarrebielie eaktojde § 9 

voestes lïhtsesne illie bovtsem eekedh. Dagkeres ektie sïjtebielie sæjhta jiehtedh paarrebielieh ektesne leah 

sïjtebielien tjåadtjoehtæjja åvtehkh. 

Jis paarrebielieh leah sïemes gåabpegh edtjieh tjåadtjoehtæjja åvtehkinie tjåadtjodh, tjuerieh dan bïjre 

bïeljelidh bïevnesisnie båatsoen bïjre, v. § 18. 

Paarrebielieh, mah gåabpatjahkh eaktojde § 9 voestes lïhtsesne illieh bovtsem eekedh, maehtieh jïjtjeraarehke 

åvtehkinie årrodh fïereguhten sïjtebielien åvteste, dej gaertjiedimmiejgujmie mah leah laaken mietie.  

Njoelkedassh voestes lïhtsen raejeste gåalmeden lïhtsen raajan leah seammalaakan faamosne göökte 

almetjidie mah eah leah pruvreldahkesne, men ektesne jielieh (ektieårrojh) jis  
1. dej leah jallh lin ektie maanah. 

 

2. dah aarebi pruvreldahkesne orreme sinsitnine, jallh 
 

3. leah ektesne vyöseme goh paarrebielieh göökte jaepieh. 
 

 

§ 14. Jis paarrebielietsiehkie jïh ektieårrojetsiehkie nåhka 

Jis paarrebielieh jïh ektieårrojh leah sïjtebieline ektesne gïehtelamme, jïh akte dejstie jaama, dellie dïhte 

guejmie mij aajmene, tjåadtjoehtæjja åvtehkinie oktegh sjædta. Daate faamosne jalhts dïhte guejmie mij annje 

jielieminie ij § 9 eaktojde voestes lïhtsesne illh bovtsem eekedh. 

Jis eah leah vielie paarrebielieh jallh ektieårrojh jeatjah fåantoej gaavhtan goh jaemeden tjïrrh, dïhte 

paarrebielie jallh ektieårroje, gie meatandïedtem åådtjeme gosse pruvreldahkesne jallh ektieårroejinie orreme, 

reaktam dassa meatantjåadtjoehtæjja åvtehkinie tjåadtjodh. Guejmieh maehtieh latjkedh dïhte edtja læjhkan 

bovtsh sïjtebielesne eekedh, jïh edtja eventuelle oktegh sïjtebielien åvtehkinie årrodh. Daate faamosne jalhts 

dïhte ij eaktojde § 9 voestes lïhtsesne illh bovtsh eekedh. 

Edtja jarkelimmieh åvtehkedïedtesne voestes jïh mubpien lïhtsen mietie staatehaaltoejasse bïeljelidh.  

 

 

§ 15. Serteme dïedteste goh sïjtebielien åvtehke 

Jis baalte rekruhteremebielie ij leah tseegkesovveme, sïjtebielien åvtehke maahta åvtehkedïedtem vedtedh 

sov paarrebealan jallh ektieårroejasse, sov maanese, sov aahkoevasse/aajjoevasse, sov eejhtegasse, sov 

åerpienasse jallh sov åerpenen maanese. Sïjtebielien orre åvtehke tjuara faamohke årrodh, jïh meatan orreme 

gaajhkine bieline barkoste båatsosne åvtehkinie ektine unnemes golme jaepieh. Dïhte orre åvtehke tjuara 

eaktojde § 9 voestes lïhtsesne illedh, juktie bovtsh eekedh sïjtebielesne. 

Sïjtebielien åvtehke maahta åvtehkedïedtem vedtedh almetjasse mij ij krïevenasside voestes lïhtsesne jïh 

mubpene punktumisnie illh, jis göökte gåalmahtassh sïjtebielien åvtehkijstie sïjtesne jååhkesjieh. 

Gosse åvtehkedïedtem akten sïjtebielien åvteste serteste, aarebi åvtehke annje reaktam åtna bovtsh eekedh 

sïjtebielesne. 

Jis sïjtebielien åvtehke jaama, åvtehken maana, aahkove, aajjove, eejhtege, åerpene jallh åvtehken åerpenen 

maana reaktam åtna åvtehkedïedtem vaeltedh, men ij jis paarrebielie jallh ektieårroje mij annje jielieminie 

dïedtem vaalta § 14 njoelkedassi mietie. Voestes lïhtse, mubpie jïh gåalmede punktume leah seammalaakan 

faamosne. 

Gosse åvtehke jaama maahta staatehaaltojem syökedh sïjtebielie gællan sjædta goske almetje mij reaktam 

åtna orre åvtehkinie sjïdtedh voestes lïhtsen mietie, lea faamohke. Staatehaaltoje maahta dan sjïekenisnie 

dispensasjovnem krïevenasseste vedtedh dïhte orre åvtehke lea tjoereme meatan årrodh gaajhkine bieline 

båatsoen barkoste åvtehkinie ektine, unnemes golme jaepieh. 

Åvtehke mij orreje åvtehkinie årrodh edtja bïevnesem seedtedh staatehaaltoejasse sertemen bïjre 

åvtehkedïedteste. 

 

 

§ 16. Hiejhteme sïjtebieleste 
 

Jis sïjtebielien tjåadtjoehtæjja åvtehke veeljie bovtsigujmie orrijidh, jallh jaama bielelen dïedte jeatjah 

almetjasse sertieståvva §§ 12 jïh 15 njoelkedassi mietie, edtja sïjtebieliem hiejhtedh jïh bovtside doekedh jis 

eah dah jeatjah sïjtebealan jallh baalte rekruhteremebealan govlesovvh. Giesiesïjten ståvroe, v. § 52, jallh dïhte 

govlehtallije mij lea veeljesovveme § 53 mubpien lïhtsen mietie, edtja hoksedh sïjtebielie orreje. Doekeme 

bovtsijste edtja hiejhtemen åasah maeksedh.    
Jis baalte rekruhteremebielien tjåadtjoehtæjja åvtehke veeljie bovtsigujmie orrijidh, jallh jaama, daate bielie 

bååstede jåhta don sïjtebealan mestie rekruhteremebielie aalkoelistie tseegkesovvi. 

 

Edtja bïevnesem hiejhtemen bïjre voestes jïh mubpien lïhtsen mietie staatehaaltoejasse seedtedh. 
Jis sïjtebielien jallh baalte rekruhteremebielien bovtselåhkoe lea vuelelen 50 bovtsh orreme vïjhte jaepieh, 

dellie tjuara dam hiejhtedh goh sïjtebielie. Staatehaaltoje hiejhtemem nænnoste. Staatehaaltoje edtja njealjeden 

jaepien gosse bovtselåhkoe lea vuelelen 50 bovtsh, sïjtebielien åvtehkasse bïeljelidh dan båetije hiejhtemen 

bïjre. Edtja bïeljelimmiem vedtedh minngemes govhte askh båatsoebïevnesen deellememierien åvtelen 

minngeben jaapan. Njoelkedasse tjïrrehtimmien bïjre hiejhtiemistie voestes lïhtsesne seamma åtnoem åådtje. 

Staatehaaltoje maahta sjïere veajkoej hiejhtemem aktede sïjtebieleste guhkiedidh vïjhte jaepiej raajan.  

  
 

§ 17. Bovtsh utnedh mij njoelkedassi vööste 2. kapihtelisnie strijrie 

Dïhte guhte bovtsh åtna njoelkedassi vööste 2. kapihtelisnie, maahta stillesovvedh bovtsigujmie orrijidh 

njoelkedassi mietie 11. kapihtelisnie. 
 

§ 18. Bïevnesh båatsoen bïjre 

Sïjtebielien åvtehke edtja bïevnesh båatsoen bïjre staatehaaltoejasse vedtedh fïerhten jaepien. Bïevnesisnie 

edtja sïjtebielien bovtsetaalen bïjre jïh sïjtebielien bovtseaajhteri bïjre bievnedh, jïh sïjte-ektedimmien bïjre. 

Kopije bïevnesijstie sïjten ståvrose seedtesåvva gusnie bovtsigujmie gïehtele.  

Departemeente veelebe njoelkedassh vadta man bïjre edtja bievnedh bïevnesisnie, jïh mierien bïjre bïevnesem 

vedtedh jïh vielie. 

Bïevnesh aktegsalmetji bovtsetaalen bïjre, jïh dej persovneles tsiehkiej bïjre, leah sjaevehtsvoetedïedten 

nuelesne, jis ij mij akt jeatjah lea laaken mietie. Reeremelaaken §§ 13 a7 raejeste 13 e jïh 13 g raajan leah 

seammalaakan faamosne. Departemeente edtja mieriedimmien tjïrrh veelebe njoelkedassh vedtedh sïjtebielien 

bovtsetaale edtja jaksoes årrodh sïjtebielien aajhteridie sïjtebielesne, sïjtesne jallh båatsoedajvesne, jïh guktie 

daate dorjesåvva.  

 

7 Forvaltningsloven §§ 13 a til 13 e og 13 g 

Kapihtele 3. Båatsoereaktan sisvege 
 

§ 19. Gåatomereakta 

Reakta bovtsigujmie gïehtelidh reaktam vadta baajedh bovtsem frijjelaakan gåatodh vaeresne jïh jeatjah 

miehtjiesdajvesne, daan nuelesne aarebi ïentjine jïh tjietjelen slaajosne bielelen naan ektiedimmie dajvide 

gusnie almetjh årroeh jallh ïentjide mah åtnosne, jis eah leah åtnosne orreme jïh ij akt leah åtnosne goh 

kultuvregåatome, jis dajve ij leah giedtien sisnie mah bovtsi vööste vaarjelieh. Gånka maahta veelebe 

njoelkedassh vedtedh mah såarhts giedtieh mah bovtsi vööste vaarjelieh. 

Gånka maahta nænnoestidh vihties råhtoedajvh edtjieh vaarjeldihkie årrodh bovtsegåatomen vööste såemies 

baelien, gosse dam åtna daerpies skåajjen orrestimmien jallh sjïdtemen gaavhtan. Gånka aaj maahta jeatjah 

veajkoej nænnoestidh vihties dajvh vaarjelidh såemies boelhken, gosse joekoen sjïere fåantoej gaavhtan.  

Byöroe dajvh mah vaarjelimmiem åadtjoeh bovtsegåatomen vööste, plearoeh gåatomedajvigujmie 

kompenseeredh desnie gusnie gåarede. 
 

§ 20. Jaepieboelhkegåatomh 

Gåatomereakta lea reaktan bïjre daerpies jaepieboelhkegåatoemidie, dsj. gïjre-, giesie-, tjaktje- jïh 

daelviegåatomelaanth, daan nuelesne juhtemegeajnoeh, suehpedslaante jïh skïeredahkedajvh. 
 

§ 21. Reakta gåetielåhpan, båvvide jïh plearoeh 

Reakta bovtsigujmie gïehtelidh reaktam vadta miehtjiesdajvesne dajvem nuhtjedh daerpies hæhtjojde jïh 

derhviegåetide almetjidie, jïh båvvide jïh sijhtide mah leah daerpies daeverh jïh beapmoeh tjaavhkodh. 

Båatsoeburrie maahta maaksoen vööste gåetiesijjiem årromegåatan åadtjodh jis båatsoeburrie ij jeatjahlaakan 

maehtieh årromegåetiem jïjtsasse reebledh mij daerpies, guktie maahta bovtsigujmie radtjoeslaakan gïehtelidh. 

Jis guejmieh eah lotjkehth eaktoeh leah stïeresne gåetiesijjiem åadtjodh, jallh sijjien, stoeredahken jïh 

gaertjiedimmien, eaktoej jïh maaksoen bïjre, dellie laantejuakoereakta dam sjæjsjele.  

Gåetiesijjie mij åtnose vaaltasovveme jallh mïerhkelgamme, jïh gåetieh jïh tseegkeldahkh mah leah 

tseegkesovveme reaktavåaromen mietie voestes jallh mubpene lïhtsesne, eah maehtieh jååhkesjimmien 

namhtah Gånkeste jïh dajveaajhteristie jeatjah åssjelidie åtnasovvedh goh båatsose, jallh jeatjabidie 

vadtasovvedh goh dah mah bovtsigujmie gïehtelieh, jïh mah eaktojde voestes jïh mubpene lïhtsesne illieh. 

 

 

§ 22. Juhtemegeajnoeh 

Båatsoeburrieh baahtsemem utnieh frijjelaakan jïh heaptoej namhtah bovtsh sietedh jïh sertiestidh dejnie 

bieline båatsoedajveste gusnie bovtse luhpiem åtna fealadidh, jïh luhpiem åtna bovtsigujmie aerpievuekien 

juhtemegeajnoej mietie juhtedh. Juhtemegeajnoe lea aaj vihties leessemesijjieh gosse bovtside foeresjidh.   

Båatsoen juhtemegeajnoeh eah tjoerh steegkesovvedh, men Gånka maahta jååhkesjidh juhtemegeajnoeh 

jarkelidh jïh orre juhtemegeajnoeh rïhpestidh gosse ïedtjh reaktan mietie fåantoem vedtieh dam darjodh. 

Laantejuakoereakta maaksoem eventuelle skaaraj åvteste muana jarkelimmien gaavhtan juhtemegeajnoste, jallh 

rïhpestimmien gaavhtan orre juhtemegeajnoste. Gånka maahta aaj moenedh veelebe sjæjsjalimmie 

juhtemegeajnoen bïjre vuarjasjimmien mietie dorjesåvva. 

 

 

§ 23. Motovrefealadimmie 

Dïhte guhte bovtsigujmie gïehtele, luhpiem utnieh daerpies vuajadahkh nuhtjedh sïjtesoejkesjen mietie, v. § 

62. 

Edtja åtnoem vuajadahkijste eatnamisnie bïevledahkesne gaertjiedidh dan jïjnjem gåarede, jïh dan gåhkese 

gåarede vihties laajroej mietie årrodh. Motovrefealadimmie jallh haeliehtimmie dajven sïjse mij vaarjeldihkie 

eatnemegellievoetelaaken mietie kapihtele V8, jallh båarasåbpoe vaarjelimmienænnoestimmien mietie goh 

neebnesovveme eatnemegellievoetelaakesne § 779, edtja vihtiestamme vaarjelimmiemieriedimmiej mietie 

årrodh. Maahta veelebe njoelkedassh dagkeres fealadimmien bïjre vaarjelamme dajvesne vihtiestidh 

mieriedimmine sjyöhtehke reeremefaamoste sïjteståvroen rååresjimmien mietie. 

 

 

§ 24. Giedtieh jïh jeatjah tseegkeldahkh 

Reakta bovtsigujmie gïehtelidh reaktam vadta barkoe- jïh geerestimmiegiedtieh, leekedimmietseegkeldahkh, 

pruvvieh jïh jeatjah tseegkeldahkh tseegkedh mah daerpies båatsose. Giedtieh jïh tseegkeldahkh eah tjoerh 

bïejesovvedh guktie ovdaerpies vesties jallh stoerre skaarese jallh nåakevoetese sjidtieh dajve-aajhterasse jallh 

jeatjah ïedtjeladtjide reaktajgujmie. 

Giedtieh jïh tseegkeldahkh mah edtjieh guhkebem tjåadtjodh goh aktem boelhkem, eah maehtieh 

tseegkesovvedh jååhkesjimmien namhtah departemeenteste. Jååhkesjimmie stuerebe tseegkeldahkijste maahta 

easkah vadtasovvedh gosse faagemaehteles vuarjasjimmiem åtneme dejstie tjåenghkies byjreseligke 

baajnehtimmijste, viertiestamme dej båatsoefaageles daerpiesvoetigujmie tseegkeldahkese. Jis dajveaajhtere jïh 

eventuelle åtnoereakta-aajhterh eah sijjen jååhkesjimmiem vedtieh, departemeente maahta luhpiem vedtedh 

tseegkeldahkem tseegkedh maaksoen vööste, vihtiestamme laantejuakoereakteste skaaran jïh nåakevoeten 

åvteste. 
Staatehaaltoje maahta krïevedh tjåadtjoehtæjja giedtieh jïh tseegkeldahkh båarhte vaalta jallh jarkele, mah eah 

leah krïevenassi mietie voestes jallh mubpene lïhtsesne. Jis daate ij dorjesovvh vihties tïjjemierien åvtelen, 

staatehaaltoje maahta ryjvestimmine jallh jarkelimmine nïerhkedh dallatjinie. Tjåadtjoehtæjja edtja åasah 

maeksedh mah råajvarimmiej tjïrrh båetieh daan lïhtsen mietie, jïh lea våarome åaside sïjse krïevedh 

noerhkeminie. 

Departemeente maahta veelebe njoelkedassh vedtedh guktie edtja giedtieh jïh jeatjah tseegkeldahkh bïejedh 

jïh hammoedidh, daan nuelesne giedtieïebnh jïh vielie. Departemeente maahta aaj njoelkedassh vedtedh 

gorredimmien bïjre ihkuve giedtijste jïh tseegkeldahkijste, jïh dïedten bïjre giedtieh jïh tseegkeldahkh båarhte 

vaeltedh mah eah leah mieriedimmiej mietie, jallh eah leah vielie åtnosne. 

 

 

 

§ 25. Båeltemsmoere jïh moereïebnh saemien båatsoedajvesne 

Saemien båatsoedajvesne reakta bovtsigujmie gïehtelidh reaktam vadta gosse båatsojne luhpieslaakan 

gïehtele, jïjtse åtnose vaeltedh lastemoerh, stråmhpoeh, gasngesh, sïerkestahkh, såekiedoerkh, gejhkie goesh jïh 

bietsieh jïh gejhkie bïegkevaaloeh, åeksieh deavan nelnie, ståmhpoeh, biessieh jïh baarhkoeh, dovne byögkeles 

jïh privaate eekesne gosse daate edtja åtnasovvedh daase:  
1. Båeltemsmoere, 

 

2. derhviegåetieh, gåatetjh, båvvah jallh sijhtieh gusnie daeverh jïh beapmoeh tjååvhke 
 

3. deakehkh, dïrregh jïh aelhkebe åtnoedaeverh 
 

4. giedtieh,  
 

5. båårhkesjimmie 
 

Friskes lastemoere jïh friskes stråmhpoeh eah tjoerh vaaltasovvedh dan mearan jeatjah ïebne sijjesne jallh 

lïhkebisnie gååvnese mij maereles åtnose. 

Skåajje-aajhtere maahta maaksoem friskes lastemoeri åvteste krïevedh mah privaate skåajjesne vaaltasuvvieh, 

men ij maehtieh maaksoem krïevedh moereïebni åvteste mah reaktan mietie vaaltasuvvieh daan paragraafen 

mietie. Edtja dallah dajveaajhterasse bievnedh gosse moereïebnh vaalta, man åvteste dïhte maahta maaksoem 

krïevedh. Jis ij sïemes sjïdth maaksoen bïjre, laantejuakoereakta maahta åasam vihtiestidh. Finnmarhke-eeke ij 

maehtieh maaksoem krïevedh njoelkedassi mietie daennie lïhtsesne. 

 

8 Naturmangfoldloven kapittel V 
9 Naturmangfoldloven § 77 



Utskrift fra Lovdata - 09.07.2025 09:02 

  
Laake båatsoen bïjre (båatsoelaake) 

Sæjroe 9 

Dan gåhkese daerpies vååjnoe skåajjen vaarjelimmien, orrestimmien jallh sjïdtemen gaavhtan, jallh dan 

åvteste moereïebnh dajvesne fååtese, Gånka maahta mieriedimmien mietie gaertjiedidh jallh nihtedh 

moereïebnh vihties dajvine vaaltasuvvieh, jïh daan nuelesne gaskem jeatjah moenedh friskes ïebnh ajve 

maehtieh vaaltasovvedh vuesiehtimmien mietie. 

 

 

§ 26. Vijreme, bivteme jïh gööleme saemien båatsoedajvesne 

Saemien båatsoedajvesne reakta bovtsigujmie gïehtelidh, reaktam vadta gosse bovtsigujmie luhpieslaakan 

gïehtele, vijreminie, bivtieminie jïh gööleminie gïehtelidh staateallmenningesne, ij sjïere matrikuleereme 

staateeekesne jïh Finnmarhke-eeken dajvesne dan båatsoesïjten sisnjelen gusnie bovtsigujmie gïehtele, seamma 

eaktoej mietie mah faamosne almetjidie mah leah ihkuve årrojh dennie tjïeltesne, voenesne jallh gaertienisnie 

gusnie allmenninge, staate-eeke jallh dïhte sjyöhtehke bielie Finnmarhke-eeken dajveste. Staaten 

matrikuleereme skåajjine jïh doedterinie båatsoedajven sisnjelen, båatsoeburriej baahtseme vijremasse, 

bivtiemasse jïh göölemasse edtja årrodh guktie dejpelistie orreme. 

Gånka maahta nænnoestidh dah mah bovtsigujmie gïehtelieh edtjieh aajnehkereaktam utnedh dabran dïrregh 

nuhtjedh göölemasse vihties jaevrine jïh jeanojne jeatjah staate-eekine goh staateallmenninginie. Gånka maahta 

aaj nænnoestidh vihties jaevrieh jïh jeanoeh eekine, goh neebnesovvene evtebe punktumisnie, edtjieh ajve 

åtnasovvedh dejstie mah bovtsigujmie gïehtelieh. 

Ij edtjh leejjemem jallh kåarhtemaaksoem vijremen, bivtemen jïh göölemen åvteste maeksedh mah daan 

paragraafen njoelkedassi mietie dorjesuvvieh.  
 

Kapihtele 4. Sïejhme njoelkedassh båatsoen bïjre 
 

§ 27. Bovtsigujmie gïehtelidh 

Båatsoeburrie edtja gosse sov bovtsigujmie gïehtele, jeatjah båatsoeburriej båatsoem krööhkestidh, jïh ij 

gåatoemidie naemhtie nuhtjedh guktie dah nåakebe sjidtieh dejtie jeatjah båatsoeburride. Båatsoeburrie ij 

darhkh tjoerh jeatjebh heerredidh dej reaktam bovtsigujmie gïehtelidh. 

Båatsoeburrie edtja hoksedh båatsoe lea dej mieriej sisnjeli mah leah daan laaken mietie, sïjten 

åtnoenjoelkedassi mietie. 
 

§ 28. Vaaksjome 

Edtja bovtsem ryöjnesjidh jïh vaaksjodh guktie dan gåhkese gåarede bovtse heerreduava skaarah darjodh, 

luhpies gåatomedajven ålkolen båetedh, jallh jeatjah bovtsigujmie gaajmerostedh. 

Maahta veelebe njoelkedassh vaaksjomen bïjre vihtiestidh sïjten njoelkedassine gåatomeåtnoen bïjre. 
 

§ 29. Gïehtjedimmie 

Sïjte mij fåantoem åtna jaehkedh bovtsh sov sïjteste leah jeatjah sïjten krievvien sïjse båateme, reaktam åtna 

krievviem gïehtjedidh juktie vuejnedh mejtie sov bovtsh leah krievvesne. 

Maahta ajve gïehtjedimmiem krïevedh jis tjirkije sïjten åvteste lea stïeresne. Tjirkije edtja hoksedh 

gïehtjedimmie maahta dorjesovvedh. Gïehtjedimmiem daepiej mietie tjïrrehte båatsoeburriej gaskem dajvesne. 

Maahta veelebe njoelkedassh gïehtjedimmien bïjre vedtedh sïjten åtnoenjoelkedassine. 
 

§ 30. Gïetedimmie jeatjah sïjti bovtsijste 

Sïjte mij bovtsh jeatjah sïjteste sov krievvien sïjse åådtjeme, edtja dan varke gåarede dam mubpiem sïjtem 

dan bïjre bievnedh. Raarhkoe dorjesåvva § 31 njoelkedassi mietie. 

Jis geerve don mubpien sïjtese bovtside veedtjedh, jallh ij gåaredh raarhkoem tjïrrehtidh, dïhte sïjte mij 

mubpiej bovtsh sov sïjten sïjse åådtjeme, dïedtem åtna bovtside gorredidh goske maahta raerhkedh jïh bovtside 

veedtjedh. 

Maahta veelebe njoelkedassh gïetedimmien bïjre jeatjah sïjti bovtsijste, sïjten åtnoenjoelkedassine vedtedh. 

§ 31. Raarhkoe 

Dïhte guhte bovtsh krievvesne mubpiejgujmie ektine åtna, maahta raarhkoem krïevedh juktie jïjtse kreekh 

veedtjedh. 

Doh jeatjebh mah bovtsh krievvesne utnieh, dïedtem utnieh raarhkose sjïehteladtedh. Ih guhte tjoerh barkoem 

raarhkosne sturredh. Byöroe raarhkoem tjïrrehtidh åvtelen krievvie boelhkegåatomedajvem laahpa. 

Ij maehtieh raarhkoem krïevedh guedtemen jallh skïeredahken, jallh jis ij gåaredh raarhkoem tjïrrehtidh 

kreekevaarjelimmien gaavhtan. 

Åvtelen bovtside geadtan tsaaka raarhkose, dellie doh sïjth mah maehtieh bovtsh krievvesne utnedh, tjuerieh 

bïeljelimmiem åadtjodh. 

Maahta veelebe njoelkedassh raarhkoen jïh bïeljelimmien bïjre sïjten åtnoenjoelkedassine vedtedh. 
 

 

Kapihtele 5. Bovtsh mïerhkesjidh jïh mïerhkh registreeredh 
 

§ 32. Reakta mïerhkese 

Reakta mïerhkese almetjh saemien maadtoste utnieh mah 
1. laaken faamoeaalkovisnie bovtsigujmie åejviejielieminie gïehtelin båatsoedajvesne laaken mietie ruffien 

9.b. 1978 nr. 49 båatsoen bïjre, jallh § 4, v. § 3, jallh 
 

2. eejhtegh jallh aahkah gon aajjah utnieh mah bovtsigujmie åejviejielieminie gïehtelamme, jïh mah 
 

3. sïjtebealan govlesåvva jallh edtja sïjtebealan govlesovvedh sjæjsjalimmien mietie § 10 mubpene lïhtsesne, 

jallh åvtehkinie årrodh sïjtebieleste jallh baalte rekruhteremebieleste mieriedimmien mietie § 11 raejeste 15 

raajan. 
 

Dïhte guhte adopteereme sjædta, seamma reaktam mïerhkese åådtje ov goh satne lij adoptijve-eejhtegi jïjtsh 

reakadamme maana, jalhts ij leah saemien maadtoste. 

Dïhte guhte pruvreldahkesne naakeninie gie sïjtebielien tjåadtjoehtæjja åvtehke, men ij jïjtje eaktojde voestes 

lïhtsesne illh mïerhkese, reaktam mïerhkese åtna. Seamma lea faamosne ektieårroejasse goh neebnesovveme § 

13 njealjede lïhtsesne. 

Jis almetje mij neebnesovveme gåalmede lïhtsesne åvtehkedïedtem vaalta sïjtebielien åvteste, v. § 14, dïhte 

reaktam mïerhkese åtna dan guhkiem satne lea sïjtebielien tjåadtjoehtæjja åvtehke. Dan orre paarrebielie jallh 

ektieårroje ij reaktam mïerhkese utnieh gåalmeden lïhtsen mietie. 

Jis Båatsoeståvroe § 9 gåalmeden lïhtsen mietie lea almetjasse reaktam vadteme bovtsh eekedh, 

Båatsoeståvroe aaj maahta dïsse reaktam mïerhkese vedtedh dej veajkoej daerpies eensi båatsoen gaavhtan. 
 

§ 33. Dïedte bovtsh mïerhkesjidh 

Gaajhkh bovtsh saemien båatsoedajvesne edtjieh aajhteren mïerhkine mïerhkelgovvedh. 

Bovtsh edtjieh aajhteren registreereme mïerhkine mïerhkelgovvedh golken 31. biejjien åvtelen, seamma 

jaepien goh sööhpelgin. Staatehaaltoje maahta sjïere veajkoej jååhkesjidh daam mieriem guhkiedidh, men ij 

guktie gænnah guhkebem goh suehpeden 31.b. minngeben jaepien.  

Edtja mïerhkesjidh laakesne ruffien 19.b. 2009 nr. 97 njoelkedassi mietie kreekebuerievoeten bïjre10. 

 

 

§ 34. Mïerhkesjimmievuekieh 

Saemien båatsoedajven sisnjelen edtja bovtside mïerhkesjidh nejpiegïejigujmie bieljesne aajhteren 

registreereme mïerhkine. 

 

10 Lov 19.juni 2009 nr. 97 om dyrevelferd 

Lissine don registreereme mïerhkese maahta bieljiespïerh nuhtjedh gosse eekereaktam åådtje bovtsese mij 

aarebi aajhteren mïerhkine mïerhkelgovveme. 

Annjebodts mïerhkesjimmiem goelketsiehkine jallh bieljiespïerine dorje. Annjebodts mïerhkesjimmie 

aajhterevoetem vuesehte goske mïerhkesjimmiem voestes jallh mubpien lïhtsen mietie tjïrrehte. 

 

 

§ 35. Jearoehtimmie 

Jearoehtimmie ij leah luhpie. 

Jearoehtimmie bysvoe njoelkedassi mietie bysvehtslaakesne 27. kapihtelen11 njoelkedassi mietie. 

 

 

§ 36. Doekeme bovtseste luhpies mïerhken namhtah 

Bovtsh sööhpelgamme aarebi jaepieh, jïh mah suehpeden 31.b. mænngan lea luhpies mïerhken namhtah, 

edtjieh åejvienjoelkedassine båatsoesïjteståvroen, vuj sïjteståvroen dïedten nuelesne duakasovvedh. 

Bovtsen aajhtere maaksoem åådtje doekemen åvteste. Jis aajhtere ij leah åehpies, dellie sïjte maaksoem 

bovtsen åvteste åådtje mïsse bovtse govlesåvva. Jis ij darhkh sïjte leah åehpies, båatsoesïjte maaksoem åådtje. 
 

§ 37. Mïerhkemoenehtse jïh laejhtememoenehtse 

Fïerhtene saemien regijonaale båatsoedajvesne mïerhkemoenehtse veeljesåvva unnemes golme jïh jeenjemes 

vïjhte lïhtsegigujmie ovmessie båatsoedajvijste, persovneles sæjjasadtjigujmie. Lïhtsegh jïh sæjjasadtjh 

veeljesuvvieh sïjteåvtehkijste. Staatehaaltoje tjaelijem moenehtsasse nammohte. Båatsoeståvroe 

laejhtememoenehtsem nammohte. 

 

 

§ 38. Registreereme jïh skubpeme mïerhkeste 

Mïerhkemoenehtse edtja gaajhkh mïerhkh jååhkesjidh åvtelen åtnose vaaltasuvvieh dennie regijonaale 

båatsoedajvesne. Laanteburriedirektoraate jååhkesjamme mïerhkh regijonaale båatsoedajvesne registreerie. 

Mïerhke edtja dagkeres hammoem utnedh guktie ij gåaredh miste vaeltedh jallh båajhtoehlaakan åtnasovvedh. 

Mïerhkemoenehtse edtja, juktie maereles båatsoem krööhkestidh, aerpievuekien åtnoem jïh hammoem 

mïerhkijste vaarjelidh, dej gaskem edtja pryövedh fuelhkiej aerpievuekien fuelhkiemïerhkh vaarjelidh.  

Ij maehtieh mïerhkem vaaroemïerhkine registreeredh vaaroemïerhkelaaken mietie. 

Edtja registreereme mïerhkem skubpedh gosse mïerhken aajhtere jaama, jïh ij bovtsh sov minngesne utnieh 

mej åvteste paarrebielie jallh eerpije aajhterinie sjædta mïerhkine ektine. 

Jis mïerhke ij leah åtnosne orreme doh minngemes 4 jaepieh, mïerhkemoenehtse maahta mïerhkem skubpedh. 

Jis registreereme mïerhke dagkeres hammoem åtna guktie maahta miste vaeltedh jallh båajhtoehlaakan 

åtnasovvedh, mïerhkemoenehtse maahta mïerhkem skubpedh. 

Båatsoeståvroen jååhkesjimmine mïerhkemoenehtse maahta lissie njoelkedassh hammoedimmien bïjre 

mïerhkijste jïh vielie nænnoestidh. 

 

 

§ 39. Aamhtesereereme 

Mïerhkemoenehtse edtja båateme ohtsemh mïerhken bïjre bæjhkoehtidh sïjtebieliej åvtehkidie sjyöhtehke 

sïjtesne jïh kraannasïjtine. Edtja aaj bæjhkoehtidh Soemesne jïh Sveerjesne. Edtja mïerhkemoenehtsen 

sjæjsjalimmiem ohtsemistie seammalaakan bæjhkoehtidh. 

Maahta mïerhkemoenehtsen sjæjsjalimmiem laejhtememoenehtsasse laejhtedh. 

 

11 Straffeloven kapittel 27 

Departemeente veelebe njoelkedassh aamhtesereeremasse mïerhkemoenehtsisnie vadta, daan nuelesne 

registreerememaaksoen bïjre, jïh laejhtemegïetedimmien njoelkedassh. 
 

§ 40. Lissie njoelkedassh mïerhki bïjre 

Departemeente maahta veelebe njoelkedassh vedtedh mïerhkesjimmien bïjre bovtseste jïh registreeremen 

bïjre mïerhkijste, jïh sertiestimmien jïh skubpemen bïjre mïerhkijste mah eah leah åtnosne. 
 

§ 41. Mïerhkesjimmie saemien båatsoedajven ålkolen 

Saemien båatsoedajven ålkolen, departemeente veelebe njoelkedassh vadta mïerhken jïh mïerhkesjimmien 

bïjre bovtseste. 
 

 

Kapihtele 6. Organiseereme båatsoste – båatsoesïjth jïh sïjte 
 

 

I. Båatsoesïjth 
 

§ 42. Båatsoesïjte 

Juekiemisnie saemien regijonaale båatsoedajvijste båatsoesïjtine, båatsoeståvroe edtja sov vuarjasjimmesne 

leavloem bïejedh åtnose provhken mietie, guktie båatsoesïjte raasth åådtje mah iemie jïh maereles båatsose. 

Båatsoesïjte edtja uvtemes gaajhkh jaepieboelhkegåatomh båatsoeburride feerhmedh mah sïjtese 

govlesuvvieh. Desnie gusnie maereles, maahta jaepieboelhkegåatoemidie jieniebidie sïjtide joekedidh. 

Sïjtejuekeme ij leah naan heaptoe laavenjostose båatsoeburriej gaskem sïjteraasti dåaresth, dan mearan 

dagkeres laavenjostoe ij jeatjah båatsoeburriej reaktah baajnehth. Sïjtejuekeme ij darhkh heaptojne sjïdth 

gåatomh jeatjah sïjtesne nuhtjedh, gosse daate sjïere reaktavåaromen mietie. 
 

§ 43. Sïjteståvroe 

Fïerhtene sïjtesne edtja sïjteståvroe årrodh mij lea veeljesovveme dejstie jïh dej gaskem mah 

jïenestimmiereaktam utnieh sïjtesne, njoelkedassi mietie mubpene jïh gåalmadinie lihtsesne. 

Sïjten jaepietjåanghkoe ståvroen åvtehkem veeljie, v. § 49. Doh jeatjebh ståvrosne leah akte tjirkije fïerhten 

giesiesïjten åvteste sïjtesne, v. § 54 voestes lïhtse nr. 2. Sïjten jaepietjåanghkoe sïjten ståvroelïhtsegem veeljie, 

v. § 53. Jis jienebh goh tjïjhtje giesiesïjth, govhte lïhtsegh veeljesuvvieh vuerpiegiesiemisnie fïerhten 

giesiesïjten ståvroelïhtsegekandidaati gaskem, men ij dïhte sïjte mij åvtehkem åtna. Sïjten jaepietjåanghkoe 

maahta moenedh giesiesïjth edtjieh lïhtsegem ståvrosne utnedh våaroej mietie. Staatehaaltoje tjuara dagkerh 

njoelkedassh jååhkesjidh. Åvtehke jïh doh jeatjah ståvroelïhtsegh göökte jaepide veeljesuvvieh, persovneles 

sæjjasadtjigujmie. 

Sjïere fåantoej gaavhtan, Båatsoeståvroe maahta vihtiestidh ståvroe edtja 11 lïhtsegi raajan utnedh. Jis 

joekoen tjarke fåantoeh, Båatsoeståvroe maahta moenedh akte giesiesïjte mij sagke stuerebe goh gaskemedtie 

dajvesne, edtja jienebh lïhtsegh ståvrosne utnedh goh dïhte mij njoelkedassine tjåådtje mubpene lïhtsesne. Men 

daate giesiesïjte ij maehtieh jienebelåhkoem ståvrosne utnedh. 

 

Jis giesiesïjten båatsoeburrieh unnebe daelviesïjth darjoeh, sïjtebieliej åvtehkh daelviesïjtesne, jallh jienebh 

daelviesïjth ektesne jallh jeatjah dåehkie, maehtieh krïevedh åvtehkebarkoe sïjteståvrosne edtja våaroej mietie 

årrodh daelviesïjti/dåehkiej gaskem. 

Jis sïjte jïh giesiesïjte leah seamma, § 52 njoelkedassh leah faamosne veeljemasse ståvroste, guktie edtja 

læjhkan ståvroem tseegkedh. 

Ståvroe maahta sjæjsjalimmieh darjodh gosse unnemes akte bielie lïhtsegijstie lea stïeresne. Sïjteståvroe 

vaenebe goh golme lïhtsegigujmie ajve faamoem åtna sjæjsjalimmieh darjodh gosse gaajhkh lïhtsegh 

tjåanghkosne. Jis jïenestimmielåhkoe lea seamma, åvtehken gïele muana. 

§ 44. Sïjteståvroen laavenjassh jïh faamoe 

Sïjteståvroe båatsoedajven ïedtjh representeerie båatsoesïjtesne. Sïjteståvroen laavenjassh leah sïjten 

båatsoegåatomevierhtieh gorredidh laaki jïh åtnoenjoelkedassi mietie. 

Sïjteståvroe maahta gaskem jeatjah lotjkehtalledh, reakta-aamhtesh aelkedh jïh reakta-aamhtesh sov vööste 

åadtjodh aamhtesinie mah leah gaajhki båatsoeburriej bïjre. Daate aaj faamosne aamhtesinie mah leah 

vaarjelimmien bïjre areaalijste, jalhts ij leah faamosne gaajhkide båatsoeburride. Daate ij læjhkan heerredh akte 

sïjte jallh båatsoeburrie jïjtse sjïere ïedtjh gorrede.  
 

§ 45. Elliesfaamoe 

Sïjteståvroe maahta vihties aamhtesinie ståvroen åvtehkasse, ståvroen tjaeliejinie jallh jeatjah 

ståvroelïhtseginie ektine, elliesfaamoem ståvrose vedtedh. 
 

§ 46. Sïjtekaassa 

Fïerhtene sïjtesne edtja sïjtekaassa årrodh. Gaajhkh sïjtebielieh dïedtem utnieh dåarjoem maeksedh 

sïjtekaassese fïerhten jaepien. Sïjtekaassan vierhtieh edtjieh maaksoem sïjteståvroelïhtsegidie juhtedh 

ståvroebarkoen åvteste, jïh sïjten jeatjah reeremeåasah, jïh maahta sïjten biejjieladtje åasah maeksedh.  

Dåarjoen stoeredahke ryöknesåvva fïerhten bovtsen mietie, jïh sïjten jaepietjåanghkoe dam nænnoste 

uvtelassen mietie sïjteståvroste, v. § 50  voestes lïhtse nr.7. Sïjteståvroe ryöknoe man stoerre dåarjoe fïerhte 

sïjtebielie edtja maeksedh sïjtebielien bovtselåhkoen mietie, vaaksjomebovtsigujmie ektine. 

Maahta nænnoestimmiem dåarjoen bïjre maam fïerhte sïjtebielie edtja maeksedh, staatehaaltoejasse buektedh, 

mij maahta nænnoestimmiem jarkelidh jis dåarjoe ij leah maereles viertiestamme sïjten darjomigujmie. Tjuara 

krïevenassem dagkeres gïehtjedimmien bïjre buektedh eannan gaektsie våhkoeh mænngan sïjtebielie bïevnesem 

nænnoestimmien bïjre åadtjoeji dåarjoen bïjre. 

Jis sïjtebielie ij dåarjoem maeksieh, sïjtebielie sov jïenestimmiereaktam dassa goske sov lååjkes summem 

maakseme. Minngemes nænnoestimmie dåarjoen bïjre maahta sïjse krïevedh noerhkemen tjïrrh.  

 

 

 

§ 47. Båatsoefoente 

Sïjtesne edtja båatsoefoente årrodh. Foentese jåhta: 
1. maaksoe sïjtese ekspropriasjovnesne gåatomereaktijste jïh jeatjah 

 

2. maaksoe sïjtese skaaraj, nåakevoeti åvteste jïh vielie 
 

3. konsesjovnemaaksoe sïjtese ekspropriasjovnesne 
 

4. vierhtieh doekemistie bovtseste luhpies mïerhken namhtah, 
 

5. maaksoe jis åtnoenjoelkedassh mïedtele, v. § 77 
 

6. jeatjah vierhtieh mejtie sïjte åådtje 
 

Sïjteståvroe foenten vierhtieh reerie, jïh åtnasåvva nænnoestimmiej mietie § 57 mubpien lïhtsen nr. 5 mietie. 
 

§ 48. Revisjovne 

Jaepietjåanghkoe revisovrem veeljie mij edtja registreereme jallh staateautoriseereme årrodh njoelkedassi 

mietie laakesne tsïengelen 15.b. 1999 nr. 2 revisjovnen jïh revisovri bïjre12. 

Staatehaaltoje maahta jååhkesjidh sijjeste byjngetje revisovre maahta revisjovnemoenehtsem veeljedh göökte 

jallh golme lïhtsegigujmie, dej gaskem gïeh jïenestimmiereaktam sïjtesne utnieh. Lïhtsegh eah tjoerh lïhtseginie 

ståvroste årrodh jallh sjïere ektiedimmiem ståvroelïhtsegidie utnedh. 

 

 

12 Lov 15. januar 1999 nr.2 om revisjon og revisorer 

§ 49. Sïjtejaepietjåanghkoe 

Jaepietjåanghkoe lea sïjten bijjemes faamoe. 

Båatsoeburrieh sïjtesne edtjieh jaepietjåanghkoem tjïrrehtidh fïerhten jaepien ruffien minngiegietjien åvtelen. 

Tjåanghkose gohtjede guktie lea sïejhme darjodh sïjtesne, unnemes njieljie våhkoeh bïeljelimmine. 

Jaepietjåanghkosne fïerhte båatsoeburrie soptsestimmie- jïh uvtedimmiereaktam åtna. Jïenestimmine fïerhte 

sïjtebielie jïenestimmiereaktam åtna naemhtie guktie fïerhte sïjtebielie vïjhte gïelh åtna. Baalte 

rekruhteremebielien leah göökte gïelh. Sïjtebielien åvtehke joekedimmiem gïelijste muana dej jeatjah 

båatsoeburriej gaskem sïjtebielesne. Åvtehke tjuara unnemes aktem gïelem jïjtse utniehtidh, jallh göökte gïelh 

jis dovne paarrebielieh jallh ektieårrojh leah åvtehkinie sïjtebieleste. 

Edtja ståvroen jaepiebïevnesem jïh reeknehlåhkoem, jïh uvtelassh åtnoen bïjre båatsoefoenten vierhtijste, jïh 

aaj aamhteselæstoem jïh eventuelle kandidaatem ståvroen åvtehkasse sïjten sïjtebieliej åvtehkidie seedtedh 

minngemes njieljie våhkoeh jaepietjåanghkoen åvtelen. 

Jaepietjåanghkoe tjåanghkoeåvtehkem veeljie mij jaepietjåanghkoem stuvrie. Tjåanghkoe lea steegkeldh, jis 

ij jaepietjåanghkoe jïjtje maam akt jeatjah moenh. 

Jaepietjåanghkoerååresjimmide jïh veeljemidie edtja tjåanghkoegærjam tjaeledh, maam gaajhkesidie låhka 

gosse tjåanghkoe nåhkeme, jïh göökte tjåanghkoelïhtsegh tjåanghkoegærjam vuelietjaelieh mah veeljesovveme 

dam darjodh. 

 

 

§ 50. Sïjtejaepietjåanghkoen aamhtesh jïh byjjesfaamoeh 

Jaepietjåanghkoe edtja: 

1. sïjteståvroen jaepiebïevnesem jååhkesjidh jïh jaepiereeknehlåhkoem nænnoestidh 

 

2. uvtelassh åtnoenjoelkedasside nænnoestidh, v. § 57 

 

3. uvtelassh sïjtesoejkesjasse nænnoestidh, v. § 62 

 

4. sïjteståvroen åvtehkem veeljedh, v. § 43 

 

5. njoelkedassh vihtiestidh veeljemasse ståvroelïhtsegijstie, v. § 43 mubpie lïhtse 

 

6. maaksoem vihtiestidh sïjteståvroen lïhtsegidie 

 

7. dåarjoem vihtiestidh fïerhten bovtsese sïjtekaassese, v. § 46 

 

8. revisovrem veeljedh, jallh revisjovnemoenehtse, v. § 48 

 

9. aamhtesh gïetedidh mejtie naakenh tjåanghkoereaktine jaepietjåanghkosne, minngemes aktem våhkoem 

jaepietjåanghkoen åvtelen prievine sïjteståvrose, leah krïeveme gietesovvedh 

 

10. jeatjah aamhtesh gïetedidh mejtie sïjteståvroe buakta 
 

Sjæjsjalimmie jienebelåhkoem kreava dejstie vadteme giïlijste jaepietjåanghkosne, jis ij leah maam akt 

jeatjah laakesne nænnoestamme. Jis gïele-hedtie sjædta dellie aamhtesem sjæjsjele vuerpiedimmine jis ij leah 

maam akt jeatjah åtnoenjoelkedassine moeneme. 

Edtja jaepiebïevnesem staatehaaltoejasse seedtedh.  

Departemeente veelebe njoelkedassh vadta sisvegen bïjre jaepiebïevnesisnie. 

II. Sïjte 
 

§ 51. Sïjte 

Daan laaken mietie akte sïjte lea dåehkie båatsoeburrijste mij bovtsigujmie gïehtele ektesne vihties dajvine. 

Daate laake giesiesïjten jïh daelviesïjten gaskem joekehte. Giesiesïjte bovtsigujmie ektesne gïehtele 

åajvahkommes giesie- jïh tjaktjegåatomedajvine. Daelviesïjte bovtsigujmie ektesne gïehtele åajvahkommes 

daelvie- jïh gïjregåatomedajvine. 
 

§ 52. Giesiesïjten ståvroe 

Giesiesïjtesne edtja ståvroem veeljedh mij edtja dïedtem utnedh ektie barkose sjïehteladtedh, jïh ektie 

tseegkeldahkh sïjtesne reeredh, goh leekedimmietseegkeldahkh, giedtieh jïh plearoeh. Sïjten jaepietjåanghkoe 

ståvroem veeljie. Jaepietjåanghkoe maahta nænnoestidh ij ståvroem sïjtese veeljedh, v. § 53 mubpie lihtse. 
 

§ 53. Jaepietjåanghkoe giesiesïjtesne 

Giesiesïjtesne edtja jaepietjåanghkoem tjïrrehtidh fïerhten jaepien suehpeden asken minngiegietjien åvtelen. 

Gaajhkesh dovnesh mej bovtsh sïjtesne, reaktam utnieh stïeresne årrodh jaepietjåanghkosne, soptsestimmie- jïh 

uvtedimmiereaktine. Fïerhte sïjtebielie reaktam åtna jïenestidh. Njoelkedassh § 49 mubpie lïhtse leah 

seammalaakan faamosne.  

Jis ij leah jïjtse ståvroe giesiesïjtesne, jaepietjåanghkoe tjuara almetjem veeljedh gie edtja govlehtallijinie 

årrodh sïjten jïh sïjteståvroen gaskem. Dïhte aaj dïedtem åtna jaepietjåanghkose gohtjedidh. 
 

§ 54. Sïjtejaepietjåanghkoen aamhtesh jïh byjjesfaamoe 

Jaepietjåanghkoe edtja: 
1. sïjteståvroem veeljedh § 52 mietie 

 

2. kandidaatem veeljedh båatsoesïjtese § 43 mietie 
 

3. dåarjoem sïjtekaassese vihtiestidh, v. § 55 
 

4. sïjtekaassan njoelkedassh vihtiestidh, v. § 55 
 

5. sïjtefoenten njoelkedassh vihtiestidh, v. § 56 
 

6. revisovrem veeljedh, v. § 56 
 

7. govlehtallijem veeljedh goh neebnesovveme § 53 mubpene lïhtsesne 
 

Jaepietjåanghkoe maahta njoelkedassi tjïrrh moenedh akte jallh jienebh dejstie njoelkedassijste mah leah 

faamosne jaepietjåanghkose båatsoesïjtesne, v. § 50, aaj edtjieh faamosne årrodh sïjtejaepietjåanghkose.  
 

§ 55. Sïjtekaassa 

Jis sïjteståvroe lea veeljesovveme § 52 mietie, edtja aaj sïjtekaassam tseegkedh. Jis sïjten ij leah jïjtse ståvroe, 

jaepietjåanghkoe maahta nænnoestidh sïjtekaassam tseegkedh maam govlehtallije reerie goh neebnesovveme § 

53 mubpene lïhtsesne. 

Edtja njoelkedassh åtnoen bïjre sïjtekaasseste darjodh. Njoelkedassh § 46 voestes lïhtsesne gåalmeden lïhtsen 

raajan leah seammalaakan faamosne. 

Fïerhte sïjtebielien åvtehke maahta krïevedh revisovre kaassam gïehtjede § 56 njoelkedassi mietie mubpene 

lïhtsesne. 
 

§ 56. Sïjtefoente 

  

Jis sïjte vierhtieh åådtje goh neebnesovveme § 47:sne, edtja båatsoefoentem sïjtese tseegkedh, jïh 

njoelkedassh åtnoen bïjre foenten vierhtijste darjodh. Staatehaaltoje edtja foenten njoelkedassh jååhkesjidh. 

Sïjten jaepietjåanghkoe revisovrem veeljie njoelkedassi mietie § 48:sne, revisjovnese foenteste. Jis ij leah 

jïjtse jaepietjåanghkoe sïjtesne, revisovre veeljesåvva sïemesvoetine sïjtebieliej åvtehki gaskem. Jis sïjte ij jïjtse 

revisovrem nammohth, båatsoesïjten revisovre edtja sïjtefoentem gïehtjedidh. 

 

 

 

Kapihtele 7. Åtnoenjoelkedassh sïjtesne. Sïjtesoejkesje 
 

§ 57. Åtnoenjoelkedassh 

Edtja åtnoenjoelkedassh reeremasse jïh åtnose sïjten vierhtijste vihtiestidh. Åtnoenjoelkedassh eah edtjh daan 

laaken vööste strijredh. 

Åtnoenjoelkedassh edtjieh ekologeles nænnoes nuhtemem sïjten gåatomevierhtijste tjirkedh, jïh edtjieh 

veelebe njoelkedassh daan bïjre utnedh: 
1. gåatomeåtnoe, v. § 59 

 

2. bovtselåhkoe, v. § 60 
 

3. reereme sïjten vierhtijste, daan nuelesne åtnoe sïjtekaasseste jïh båatsoefoenteste  v. §§ 46 jïh 47 
 

4. åtnoe movtovrevuajadahkijste 
 

5. åtnoe jïh gorredimmie giedtijste jïh jeatjah ektie tseegkeldahkijste. 
 

Åtnoenjoelkedassh maehtieh veelebe njoelkedassh utnedh dan bïjre: 
1. krïevenassh sïjtebielieåvtehken barkose sïjten båatsosne 

 

2. joekedimmie barkoedïedtijste jïh skåårvemijstie 
 

3. leekedimmie- jïh produksjovnekrïevenassh 
 

4. jeatjah tsiehkieh mejtie aervede lea maereles reguleeredh nænnoestimmiejgujmie sïjten åtnoenjoelkedassine 
 

Desnie gusnie krïevenassen mietie, staatehaaltoje maahta göökte jallh jienebh sïjth stilledh ektie 

åtnoenjoelkedassh darjodh akten jallh jieniebidie dejstie tsiehkijste mah leah neebnesovveme mubpene jïh 

gåalmadinie lïhtsesne. 

Åtnoenjoelkedassh leah tjeakoes byögkelesvoetese, bielelen sïjten bijjemes vihtiestamme bovtselåhkoe. 

Båatsoen åejvieladtjh edtjieh læjhkan baahtsemem åtnoenjoelkedasside åadtjodh. 

 

 

§ 58. Åtnoenjoelkedassh darjodh jïh jååhkesjidh 

Sïjten jaepietjåanghkoe edtja åtnoenjoelkedasside gïetedidh jïh nænnoestidh, v. § 50 voestes lïhtse nr. 2.  

Sïjteståvroe edtja uvtelassh åtnoenjoelkedasside darjodh, jïh uvtelassem sïjtebieliej åvtehkidie seedtedh 

minngemes njieljie våhkoeh jaepietjåanghkoen åvtelen. 

Båatsoedajven sïjth edtjieh njoelkedassh gåatomeåtnoen bïjre § 59 mietie ektesne darjodh. Seammalaakan aaj 

bovtselåhkoem vihtiestidh § 60 mietie. 

Staatehaaltoje edtja åtnoenjoelkedasside jååhkesjidh. Staatehaaltojen gïetedimmie, lissine gïehtjedidh laaken 

njoelkedassh darjoemasse åtnoenjoelkedassijste leah fulkesovveme, aaj vuarjasjimmiem feerhmedh mejtie 

åtnoenjoelkedassh våaromem ekologeles båatsose sïjtesne vedtieh. Edtja tjåanghkoegærjam 

jaepietjåanghkoegïetedimmeste, åtnoenjoelkedassigujmie ektine, staatehaaltoejasse seedtedh. 

Jis staatehaaltoje ij åtnoenjoelkedasside jååhkesjh, staatehaaltoje edtja sïjtem viehkiehtidh orre uvtelassem 

darjodh mij edtja gïetedovvedh dej aarebi neebnesovveme njoelkedassi meitie.  

Jis jienebelåhkoe sïjten jaepietjåanghkosne dam kreava, edtja orre åtnoenjoelkedassh darjodh dej aarebi 

neebnesovveme njoelkedassi mietie. 

Edtja fïerhten sïjten bovtselåhkoem, v. § 60, båatsoeståvrose buektedh mij dam vihteste jïh jååhkesje. 

 

https://lovdata.no/pro/#reference/lov/2007-06-15-40/%C2%A760
https://lovdata.no/pro/#reference/lov/2007-06-15-40/%C2%A747

§ 59. Gåatomeåtnoe 

Njoelkedassi tjïrrh gåatomeåtnoen bïjre sïjten båatsoeburrieh edtjieh baahtsemem daerpies gåatoemidie 

åadtjodh, daan nuelesne suehpedslaante, juhtemegeajnoeh jïh skïeredahkedajvh. Njoelkedassh edtjieh prinsihph 

hijven båatsose gorredidh, saemien aerpievuekiej jïh provhki mietie. 

Njoelkedassh gåatomeåtnoen bïjre edtja aerpievuekien båatsoem dajvine våaroeminie utnedh, jïh maereles 

åtnoeöörnegh eevtjedh. Njoelkedassh gåatomeåtnoen bïjre eah tjoerh sïjten reaktaj vööste strïjredh mah sjïere 

reaktavåaroemisnie tseegkesovveme. 

Edtja njoelkedassh vihtiestidh gåatometïjjen bïjre, jis staatehaaltoje ij leah dagkerh vihtiestamme § 61 mietie.  

Staatehaaltoje maahta, gosse tjarke fåantoeh dan åvteste, dispensasjovnem vedtedh gåatomeåtnoen 

njoelkedassijste. 

Jis njoelkedassh gåatomeåtnoen bïjre mïedtele, maahta råajvarimmieh tjïrrehtidh goh neebnesovveme 11. 

kapihtelisnie. 

 

 

§ 60. Bovtselåhkoe 

Åtnoenjoelkedassine, v. § 57, edtja bijjemes bovtsetaalem vihtiestidh fïerhten giesiesïjtese. Edtja 

bovtselåhkoem vihtiestidh dan gåatomevåaromen mietie maam sïjte åtna. Edtja åtnoenjoelkedassine 

veelebelaakan doh vuarjasjimmieh gïehtelæmman jïh gåatoemasse tjïelkestehtedh, mah leah våarome don 

vihtiestamme bovtselåhkose. Desnie gusnie daerpies eensi åtnoem daelviegåatoemijstie åadtjodh, maahta aaj 

bovtselåhkoem vihtiestidh dejtie joekehts daelviesijtide.  

Daelviesïjte jallh jeatjah dåehkie maahta birredh jïjtse bovtselåhkoe vihtiestamme sjædta dejtie. 

Maahta bijjemes bovtselåhkoem vihtiestidh fïerhten sïjtebealan. 

Departemeente maahta mieriedimmien tjïrrh lissie njoelkedassh vedtedh vihtiestimmien bïjre bovtselåhkoste. 

Maahta dagkeres mieriedimmiem gaertjiedidh guktie lea faamosne akten jallh jieniebidie båatsoesïjtide, jallh 

akten jallh jieniebidie båatsoedajvide. 

 

 

§ 60 a. Giehpiedimmie bovtselåhkoste 

Jis sïjten bovtselåhkoe stuerebe sjædta goh dïhte maam vihtiestamme § 60 mietie, sïjte edtja 

giehpiedimmiesoejkesjem darjodh jïh tjïrrehtidh mubpien jallh gåalmeden lïhtsen mietie. 

Sïjtebieliej åvtehkh maehtieh akteraeresne giehpiedimmiesoejkesjem sjæjsjalidh gusnie fïerhte sïjtebielie 

joekehts bovtselåhkoem åådtje. 
 

Sïjtebieliej åvtehkh maehtieh jienebelåhkoen tjïrrh giehpiedimmiesoejkesjem nænnoestidh seamma bijjemes 

raastine sïjtebieliej bovtselåhkose. Jis daate ij abpe dam daerpies giehpiedimmiem illh, soejkesje edtja jiehtedh 

man stoerre giehpiedimmie fïerhte sïjtebielie edtja tjïrrehtidh. 

Jis giehpiedimmiesoejkesje maereles, båatsoeståvroe edtja dam jååhkesjidh. Båatsoeståvroe edtja 

tjïrrehtimmiem soejkesjistie tjirkedh, daan nuelesne mierieh bïejedh darjoemasse soejkesjistie, jïh 

tjïrrehtæmman bovtselåhkoegiehpiedimmeste. 

Jis sïjte ij giehpiedimmiesoejkesjem darjoeh mij maereles, båatsoeståvroe edtja giehpiedimmiem nænnoestidh 

mij sæjhta jiehtedh sïjten gaajhkh sïjtebielieh seamma bovtselåhkoem åadtjoeh. 

Jis bijjemes bovtselåhkoem fïerhten sïjtebealan vihtiestamme § 60 mietie, edtja giehpiedimmiem darjodh dan 

vihtiestamme bovtselåhkoen mietie, jis sïjte ij giehpiedimmiem tjïrrehth mubpien lïhtsen mietie. 

 

 

§ 61. Gåatometïjjh 

Desnie gusnie daerpies vaarjelimmien gaavhtan jaepieboelhkegåatoemijstie, staatehaaltoje maahta 

gåatometïjjh vihtiestidh dejtie joekehts jaepieboelhkegåatoemidie. Sïjtebielien åvtehke edtja gïehtjedidh bovtsh 

åvtehken krievvesne eah gåatomedajvine håallesth mah daej njoelkedassi vööste strijrieh. 

Desnie gusnie daerpies, maahta gåatometïjjide jarkelidh luhpien mietie staatehaaltoejistie. Daate aaj 

faamosne gåatometïjjide vihtiestamme § 59 mietie. 

 

 

§ 62. Sïjtesoejkesjh 

Sïjteståvroe edtja uvtelassem sïjtesoejkesjasse sïjtese darjodh mij edtja bïevnesh utnedh barkoen bïjre sïjtesne 

mij daerpies don byögkeles soejkesjæmman. Jaepietjåanghkoe edtja sïjtesoejkesjem nænnoestidh, v. § 50 

voestes lïhtse nr. 3.  

Sïjtesoejkesje edtja sisveginie utnedh: 
1. sïjti juhtememöönsterh  

 

2. bijjieguvvie sïjten jaepieboelhkegåatomi bijjeli, gåatometïjjh, suehpedslaante jïh plearoeh. 
 

3. bijjieguvvie daerpies vuajadahki bijjeli, daan nuelesne mah vuajadahkh mah sïjteste åtnasuvvieh 

eatnamisnie, jïh eventuelle tïjjegaertjiedamme åtnoe helikopteristie jallh jeatjah dalhketjijstie elmesne. 

Åtnoenjoelkedassh vuajadahkide mah åtnasuvvieh bïevledahkesne eatnamisnie edtja aaj soejkesjisnie 

tjåadtjodh, 
 

4. bijjieguvvie gaajhki giedtiej jïh tseegkeldahki bijjeli mah ihkuve, jïh dan gåhkese gåarede aaj giedtieh mah 

annjebodts 
 

5. juekeme gåatomedajvide 
 

6. gusnie sïjten ryöjnesjimmiehæhtjoeh gååvnesieh, v. § 21 
 

Sïjtebielien åvtehke dïedtem åtna daerpies bïevnesh vedtedh juktie soejkesjem darjodh. 

Tjïelte, fylhkentjïelte jïh staatehaaltoje byöroeh bïevnesh soejkesjebarkoen bïjre åadtjodh, jïh edtjieh åadtjodh 

soejkesjen åejviesisvegen bïjre daejredh åvtelen dam nænnoste. Tjïelte, fylhkentjïelte jïh staatehaaltoje, jïh 

sjyöhtehke kraannabåatsoesïjth edtjieh dam nænnoestamme soejkesjem åadtjodh. 

 

 

§ 62 a. Ektiedimmie laantejuakoelaakese 

Båatsoesïjteståvroe, sïjteståvroe, sïjtebielien åvtehke jallh baalte rekruhteremebielien åvtehke maahta 

reaktatjïelkestimmiem jïh raastevihtiestimmiem krïevedh laantejuakoelaaken mietie 4 kapihtele 413. 

Sïjteståvroe maahta krïevedh laantejuakoereakta abpe jallh bielieh åtnoenjoelkedassiijste dorje akten 

båatsoesïjtese, jis sïjteståvroen barkoe båatsoelaaken §§ 57 jïh 58 mietie ij illedahkh vedtieh, 

Båatsoesïjteståvroe, sïjteståvroe, sïjtebielien åvtehke jallh baalte rektruhteremebielien åvtehke maahta 

laantejuakoem krïevedh dej vierhkievierhtiejgujmie mah leah laantejuakoelaaken mietie §§ 3-4, 3-8, 3-9 jïh 3-

1014. 

Maahta laantejuakoeaamhtesem gåalmeden lïhtsen mietie krïevedh heaptoej namhtah laantejuakoelaakeste § 

3-3715, jis sjïere jarkelamme tsiehkieh gååvnesieh. 

 

 

 

Kapihtele 8. Ektiedimmie jeatjah åtnose 
 

§ 63. Nuhteme eekeste båatsoedajvesne 

 

13 Jordskiftelova kapittel 4 
14 Jordskiftelova §§ 3-4, 3-8, 3-9 og 3-10 
15 Jordskiftelova § 3-37 

Dajve-aajhtere jallh dïhte mij åtnoereaktam åtna ij tjoerh sov eekem båatsoedajvesne nuhtedh guktie stoerre 

skaarese jallh nåakevoetese sjædta bovtsigujmie gïehtelidh daan laaken mietie. Voestes punktume ij læjhkan 

heerredh eekem sïejhme jåartabårran jallh skåajjebårran nuhtjedh, jallh jeatjah åtnose miehtjiesdajveste 

laanteburrieåssjelidie. 

Åvtelen råajvarimmine aalka mij maahta stoerre skaarese jallh nåakevoetese sjïdtedh båatsoeburride, edtja 

dam sjyöhtehke båatsoeståvroem bïeljelidh. Edtja bïeljelimmiem vedtedh minngemes golme våhkoeh åvtelen 

soejkesje barkojne aelkedh. Jis bïeljelimmie ij vadtasovvh, jallh guejmieh leah ov-sïemes mejtie råajvarimmieh 

nænnoestimmien nuelesne voestes lïhtsesne, staatehaaltoje maahta nyöjhkedh barkojne aelkedh åvtelen latjkoe 

dorjesovveme, jallh goske laantejuakoereakta lea aamhtesem gietedamme.  

Laantejuakoereakta maahta åvtelhbodti gyhtjelassem sjæjsjalidh mejtie råajvarimmie voestes lïhtsen vööste 

strijrie.  Laantejuakoereakta maahta aaj sjæjsjalidh guktie jïh mejnie eaktojne maahta råajvarimmiem 

tjïrrehtidh. Dïhte mij soejkesje råajvarimmine aelkedh, jallh båatsoesïjten åvtehke, maahta krïevenassem 

laantejuakoereaktese buektedh. Jis båatsoesïjteståvroe ij leah tseegkesovveme, båatsoeburrie sïjtesne mij 

baajnehtamme sjædta råajvarimmeste, maahta krïevenassem buektedh. 

 

 

§ 64. Burhviem tjöönghkedh 

Gånka maahta mieriedimmien tjïrrh burhvietjöönghkemem båatsoesïjtesne reguleeredh, jïh lïhkebe 

gaertjiedamme dajvese nyöjhkedh burhviem tjöönghkedh jis dam åtna daerpies båatsoen gaavhtan. 
 

§ 65. Fealadimmie dajvesne gusnie bovtsh gåatoeminie 

Dah mah dajvesne fealadieh gusnie bovtsh gåatoeh, dïedtem utnieh krööhkestidh jïh vååregelaakan 

dåemiedidh olles bovtsh ovdaerpies båasarosth jallh baltahtallh gåatoemisnie, juhtiemisnie jïh vielie. Edtja 

sjïerelaakan bovtside krööhkestidh skïeredahken, guedtemen, mïerhkesjimmesne, raarhkosne jïh 

leekedimmesne. 

Staatehaaltoje maahta, maedtemen mietie sjyöhtehke sïjteståvroste jallh dajven båatsoeburrijste, eaktoeh 

krïevedh jallh gaertjiedamme tïjjen stuerebe öörnedimmieh, gaarsjelimmiegaahtjemh, vijremebïenjepryövh 

jallh plearoeh gïehtelimmieh nyöjhkedh, mah maehtieh sjïere skaarese båatsose årrodh. Nænnoestimmie tjuara 

faamosne årrodh akten vihties neebneme dajven bïjre, jïh maahta ajve dam nænnoestidh mænngan dajve-

aajhtere jïh tjïelte leah govlelgamme. Jis nænnoestimmie lea akten vihties öörnemen bïjre, öörnedæjja edtja aaj 

govlelgidh. 

 

 

§ 66. Bïenjh 

Tjirkemen bïjre bïenjeste, loeves bïenjem viedtedh, bïenjem huvviestidh, reaksjovnh bïenjen aajhteren vööste 

jïh vielie, bïenjelaake lea faamosne. 
Jis bïenje bovtsem skaarohte, sååjhtoe dovne bïenjen aajhtere jïh tjåadtjoehtæjja tjuerieh maaksoem skaaraj 

åvteste maeksedh. Seammalaakan jis bïenje luhpehtslaakan bovtsh dåalvoeh jïh beltieh mearan bovtse luhpiem 

åtna desnie årrodh, jallh lea luhpies juhtiemisnie. Dïedte lea faamosne jalhts ij guhte lea maam joem eanghkoen 

dorjeme.  

 

 

 

Kapihtele 9. Dïedte skaaraj åvteste. Vuarjasjimmie 
 

§ 67. Dïedte skaaraj åvteste 

Jis bovtsh såemies dajven sïjse båetieh gusnie bovtsi aajhtere ij reaktam utnieh baajedh bovtside gåatodh, 

aajhteren lea dïedte skaaraj åvteste mejtie bovtsh sjædtojde jallh jeatjah eekese darjoeh. Jis ij naa dallatjinie 

maehtieh vihtiestidh gie bovtsi aajhtere, gaajhkh båatsoeburrieh dennie sïjtesne gåabph bovtse govlesåvva, 

dïedtem skaaraj åvteste utnieh. Jis ij naa dallatjinie maehtieh vihtiestidh man sïjtese dïhte bovtse govlesåvva 

mij skaaram dorjeme, dellie gaajhkh båatsoeburrieh mah bovtsigujmie gïehtelieh dennie sïjtesne gåabph bovtse 

govlesåvva, dïedtem utnieh. Daate ij leah læjhkan faamosne båatsoeburride mah maehtieh vihtiestidh dej 

bovtse ij leah meatan orreme skaaram darjodh. 

Skaaraj åvteste dajvine gusnie aajhtere reaktam åtna baajedh bovtsh gåatodh, dellie dïhte mij skaaram 

dååjreme maahta maaksoem krïevedh jis skaara lea fiejliej gaavhtan, jallh båatsoeburrie ij leah bovtside 

ryöjnesjamme. 

Gånka maahta mieriedimmesne dajvem gaertjiedidh vihties båatsoesïjten ålkolen gusnie solidarihkeles dïedte 

edtja faamosne årrodh. 

Skaaraj åvteste mejtie bovtsh darjoeh mah naakenidie govlesuvvieh mah § 8 mietie, v. vaerielaaken § 1716 

mietie, bovtsigujmie gïehtelieh båatsoesïjten ålkolen, dellie dah mah bovtsigujmie dajven sisnjelen gïehtelieh, 

gåabph aervede dïhte bovtse govlesåvva mij skaaram dorjeme, dïedtem utnieh. 

  Mïetestimmesne maaksoste skaaramaaksoelaake §§ 4-1, 5-117 jïh 5-2 lea faamosne. 

 

 

§ 68. Gïen vööste maahta maaksoekrïevenassem buektedh 

Krïevenasse maaksoen bïjre maahta buektedh dan vööste mij dïedtem åtna skaaran åvteste § 67 voestes 

lïhtsen mietie. Jis tjåadtjoehtæjja lea sïjte jallh båatsoesïjte, maahta krïevenassem buektedh sïjten ståvrose jallh 

govlehtallijasse, jallh båatsoesïjten ståvroeåvtehkasse. 

Jis sïjte jallh båatsoesïjte dïedtem åtna maaksoem maeksedh, jaepietjåanghkoe edtja maaksoem joekedidh 

sïjtese jallh båatsoesïjten båatsoeburride fïerhten båatsoeburrien bovtselåhkoen mietie. Båatsoeburrieh mah 

vïhnestieh dej bovtsh eah leah meatan orreme skaaram dorjeme, eah maehtieh stillesovvedh naan bieliem 

maaksoste maekesedh. Maahtah maaksoem krïevedh noerhkemen tjïrrh. 

Jis maahta vïhnestidh bovtsh jeatjah sïjteste jallh jeatjah båatsoesïjteste leah skaaram dorjeme, jallh meatan 

orreme skaaram darjodh, maahta regressem daejstie krïevedh daan paragraafen njoelkedassi mietie. 

 

 

§ 69.  (Heajhtasovveme) 

 

 

§ 70. Skaara bovtsijste dorjesovveme 
Jis guejmieh eah sïemes sjïdth, jïh båatsoeburrie jallh sïjteståvroen åvtehke ij leah sïemesvoetem tjaaleldh 

jååhkesjamme, dellie laantejuakoereakta jallh digkiereakta tjuara krïevenassem maaksoen bïjre moenedh dej 

skaaraj åvteste mejtie bovtse lea dorjeme. 

 

 

§ 70 a. Aamhtesereereme maaksoekrïevenasseste 

Byöroe krïevenassem vuarjasjimmien bïjre § 70 mietie buektedh dan varke gåarede. Krïevenassesne 

vuarjasjimmien bïjre edtja dan veele bïevnesh goh gåarede vedtedh tïjjen jïh sijjien bïjre skaarese, skaaran 

aarhten jïh stoeredahken bïjre, jïh maaksoekrïevenassen stoeredahken bïjre. Byöroe dan gåhkese gåarede 

bïevnesh vedtedh mah maehtieh vihkeles årrodh vihtiestidh gie bovtsen aajhtere mij skaaram dorjeme. Byöroe 

aaj eventuelle vïhnegh saarnodh. 

Riektien åvtehke edtja dan varke gåarede vååksjedimmiem tjïrrehtidh mænngan krïevenasse vuarjasjimmien 

bïjre lea sïjse båateme. Tjirkije dan sjyöhtehke tjïelteste jïh båatsoeetaateste edtjieh meatan årrodh 

vååksjedimmesne, juktie riektien åvtehkem faageles vuarjasjimmiejgujmie viehkiehtidh. Jis gåarede 

båatsoesïjten åvtehke edtja aaj meatan årrodh, lissine dïhte mij vuarjasjimmiem krïeveme. Jis buajhkoes bovtsh 

eah leah skaaram dorjeme, riektien åvtehke maahta krïevenassem vuarjasjimmien bïjre hiejhtedh, jïjtse mïelen 

mietie. 

 

16 Fjellova § 17 
17 Skadeerstatningsloven §§ 4-1, 5-1 og 5-2 



Utskrift fra Lovdata - 09.07.2025 09:02 

  
Laake båatsoen bïjre (båatsoelaake) 

Sæjroe 21 

Edtja vuarjasjimmiem eevtjedh dan varke gåarede. Jis lea skaaran bïjre mejtie aervede bovtsh leah dorjeme 

mah båatsoesïjtese govlesuvvieh, edtja båatsoesïjteståvroen åvtehkem iktesth gohtjedidh vuarjasjæmman.  

Vuarjasjimmieåvtehke maahta saaht gåessie aamhtesereeremisnie pryövedh liktedh, dejnie aajkojne liktemem 

buektiehtidh. 

Vuarjasjimmie edtja vuarjasjidh mejtie bovtsh leah skaaram dorjeme, jïh lea dagkeres aarhteste guktie maahta 

maaksoem dan åvteste krïevedh jïh jis numhtie, skaaram takseeredh jïh maaksoesummem vihtiestidh. 

 

 

§ 70 b. Aamhtesegïetedimmienjoelkedassh laantejuakoelaakesne 

Aamhtesh mejtie laantejuakoereakta gïetede § 62 a mietie, edtjieh njoelkedasside fulkedh 

laantejuakoelaakesne 6. kapihtelisnie18. Jeatjah aamhtesh laantejuakoereakta gïetede daan laaken 

reaktavåaroeminie, edtjieh njoelkedasside fulkedh laantejuakoelaakesne § 5-719. Lissine § 70 a njoelkedassh 

faamosne aamhtesidie mejtie laantejuakoereakta § 70 mietie gïetede. 

 

 

 

Kapihtele 10. Faamoeorgaanh  
 

§ 71. Båatsoeståvroe 

Båatsoeståvroe tseegkesåvva tjïjhtje lïhtsegigujmie persovneles sæjjasadtjigujmie mïsse Gånka njieljie 

lïhtsegh sæjjasadtjigujmie nammohte, jïh Saemiedigkie golme lïhtsegh sæjjasadtjigujmie nammohte. 

Båatsoeståvroe lea faageles raeriestæjja Laanteburriedirektoraatese, bovtsedotkemasse jïh 

bïhkedimmiedïenesjasse, jïh edtja doh aamhtesh gïetedidh mah leah daan laaken mietie, jïh Gånkan veelebe 

njoelkedassi mietie. Maahta båatsoeståvroen barkoesuerkiem gaertjiedidh guktie lea båatsoen bïjre saemien 

båatsoedajven sisnjelen. 

Gosse lïhtsegh båatsoeståvrose nammohte edtja leavloem bïejedh geograafeles joekedæmman, lïhtsegi leah 

gellielaaketje faageles duekieh jïh seabradahkedååjrehtimmieh, jïh seamma jïjnjh lïhtsegh gåabpegen tjoelijste 

goh gåarede. Lïhtsegi gaskem edtja aktijve båatsoeburrieh båatsoedajvesne årrodh. Båatsoen organisasjovnh 

uvtelassereaktam utnieh. 

Gånka lïhkebe njoelkedassh båatsoeståvroen laavenjassi, byjjesfaamoen jïh barkoeöörnegen bïjre vihteste. 

 

 

 

§ 72. (Heajhtasovveme) 

 

 

§ 73. Likteme 

Staatehaaltoje maahta jïjtsevieltien jallh sjaavnjoen mietie sïjtebielien åvtehkistie, sïjteste jallh båatsoesïjteste 

liktemem guejmiej gaskem moenedh mah eah buektehth laavenjostedh loetemen bïjre vigkeste. 

Staatehaaltoje jallh Båatsoeståvroe almetjem nammohte maam aervede leajhtadimmiem gåabpegi guejmiej 

luvnie åtna, goh liktije. Liktije tjåanghkose gohtjede sjiehteles bïeljelimmine, jïh gåabpegh guejmieh dïedtem 

utnieh tjåanghkose båetedh. 

Departemeente lïhkebe njoelkedassh vihteste tjïrrehtimmien bïjre liktemistie. 

 

 

 

18 Jordskiftelova kapittel 6 
19 Jordskiftelova § 5-7 

Kapihtele 11. Sanksjovnh jïh noerhkemeråajvarimmieh 
 

§ 74. Dïedte laakem fulkedh 

Fïereguhten lea dïedte njoelkedassh fulkedh mah leah vadtasovveme daan laaken mietie. Seamma lea 

faamosne nænnoestimmiej bïjre mah daej njoelkedassi mietie dorjesovveme. Mïedtelimmie njoelkedassijste 

maahta sanksjovnh jïh noerhkemeråajvarimmieh vedtedh daan kapihtelen njoelkedassi mietie.  
 

§ 75. Krïevenasse luhpehts tsiehkiem nåhkelidh 

Jis gïehtelimmiejgujmie gïehtele, mah daan laaken jallh nænnoestimmiej vööste strijrie, jallh leah daej 

njoelkedassi mietie dorjesovveme, båatsoeståvroe jallh staatehaaltoje edtja, gosse lea byögkeles ïedtjeladtji 

mietie, daerpies krïevenassh vedtedh juktie dam luhpehts tsiehkiem nåhkehtidh, daan nuelesne krïevenasse 

staeriedimmien jïh skubpemen bïjre luhpehts tseegkeme hæhtjojste jïh tseegkeldahkijste jïh vielie. Maahta 

krïevedh dagkerh råajvarimmieh tjïrrehtamme sjidtieh veelebe vihtiestamme mierien åvtelen. Båatsoeståvroe 

maahta sov faamoem delegeeredh daan paragraafen mietie Laanteburriedirektoraatese. 

 

 

§ 76. Noerhkemebööte 

Krïevenassen tjïrrh § 75 mietie båatsoeståvroe jallh staatehaaltoje maahta iktemearan noerhkemeböötem 

vihtiestidh fïerhten biejjien, våhkoen jallh asken åvteste mij aalka juhtedh mænngan mierie nåhkeme mij 

bïejesovveme krïevenassem illedh, goske krïevenasse illesovveme. Gånka maahta veelebe njoelkedassh åtnoen 

bïjre jïh stoeredahken bïjre noerhkemebööteste vedtedh. 

Båatsoeståvroe jïh staatehaaltoje maahta ellieslaakan jallh såemiesmearan noerhkemeböötem hiejhtedh gosse 

lea tjarke fåantoeh dam darjodh. 

Krïevenasse bööten bïjre lea noerhkemevåarome åaside. 

 

 

§ 77. Maaksoe jis åtnoenjoelkedassh mïedtele 
Båatsoeståvroe jallh staatehaaltoje maahta, lïhkebe nænnoestimmiej mietie mejtie Gånka vihtiestamme, 

åvtehkem stilledh maaksoem maeksedh mïedtelimmien gaavhtan åtnoenjoelkedassijste mah vadtasovveme § 57 

mietie. Dagkeres maaksoe edtja foentese båetedh, v. § 47. 

Nænnoestimmie maaksoen bïjre lea våarome maaksoem sïjse krïevedh noerhkeminie. 

 

 

§ 78. Böötedimmie 

Båatsoeståvroe jallh staatehaaltoje maahta böötedidh dam gie vihtiestamme mierien åvtelen ij stillemem 

fulkh § 75 mietie. Jis vielie goh 6 askh vaaseme mænngan stilleme vadtasovvi, dellie dïhte gie böötem 

åådtjeme, edtja nuepiem åadtjodh lahtesinie båetedh åvtelen bööte vadtasåvva. Bööte edtja bievnedh 

njoelkedassi bïjre mubpene lïhtsesne, jïh edtja dan gåhkese gåarede soptsesovvedh dïsse man vööste 

böötedimmie lea faamosne. 

Dïhte gïen vööste böötedimmie lea, maahta reaktaaamhtesem staaten vööste tseegkedh juktie böötedimmiem 

pryövedh. Jis ij reaktaaamhtesem tseegkh eannan 60 biejjieh bïeljelimmien mænngan, böötedimmie seamma 

konsekvensem åådtje goh dåapmoe riektesne, jïh maahta dåapmoej njoelkedassi mietie illesovvedh. 

Båatsoeståvroe jallh staatehaaltoje maahta mieriem guhkiedidh. Ij gåaredh bööth laejhtedh. 

  

 

 

§ 79. Noerhkemeråajvarimmie 

Båatsoeståvroe jallh staatehaaltoje maahta, jis ij leah krïevenassen § 75 mietie fulkeme, jïh jeatjah 

råajvarimmieh eah maereles vååjnh, nænnoestimmiem darjodh noerhkemeråajvarimmien bïjre. Nænnoestimmie 

noerhkemeråajvarimmien bïjre maahta årrodh 
1. daerpies barkoe jïh gïehtjedimmie dorjesåvva juktie krïevenassem tjöönghkemen, raerhkemen, 

mïerhkesjimmien, sietemen jïh ryöknemen bïjre bovtseste tjïrrehtidh 
 

2. bovtsh leekedidh dej veajkoej ij leah gåaradamme sietemem tjïrrehtidh  
 

3. giehpiedimmie bovtselåhkoste aktene sïjtebielesne 
 

4. luhpehts tseegkeme hæhtjoeh, giedtieh jallh tseegkeldahkh ryjvestidh. 
 

Båatsoeståvroe maahta sov faamoem nænnoestimmieh noerhkemeråajvarimmiej bïjre darjodh voestes lïhtsen 

mietie nr. 1 jïh 2 Laanteburriedirektoraatese vedtedh. 

Nænnoestimmie voestes lïhtsen mietie lea noerhkemevåarome noerhkemeillemelaaken 13. kapihtelen20 

mietie. Nænnoestimmieh illesuvvieh noerhkemeillemelaaken § 13-1421 mietie. Båatsoeståvroe jïh staatehaaltoje 

maahta noerhkemeillemem krïevedh.  Maahta nænnoestimmieh voestes lïhtsen mietie nr. 1 tjïrrehtidh bielelen 

daerpies aamhtesem buektedh noerhkemefaamojde. 

Båatsoeburrie edtja maaksoeh råajvarimmiej åvteste daan paragraafen mietie maeksedh, jïh lea 

noerhkemevåarome åaside. 

 

 

§ 80. Bysvehtsdïedte 

Meadtoe daehtie laakeste jallh mieriedimmijste, krïevenassijste, nærhtoemijstie jallh jeatjah njoelkedassijste 

mah vadtasovveme, jallh mejtie laaken mietie tjåadtjoehtamme, böötine bysvoe jis meadtoe ij naan 

striengkiesåbpoe bysvehtsnjoelkedassen nualan båetieh. Maahta bysvedh ov-tsåatskeles meadtoen åvteste. 

 

 

 

Kapihtele 12. Bovtsegiedtie Soemen vööste jïh vielie. 

 

 

§ 81. Bovtsegiedtiekonvensjovne 2014 

Konvensjovne goeven 9.b. 201422 Soemen jïh Nöörjen gaskesne tseegkemen jïh gorredimmien bïjre 

bovtsegiedtijste, jïh jeatjah råajvarimmijste mah edtjieh heerredidh bovtsh mubpien rïjhken dajven sïjse båetieh 

faamoem åtna goh nöörjen laake. Departemeente vihteste mah orgaanh nöörjen bielesne mah edtjieh faamoem 

tjïrrehtidh konvensjovnen mietie artihkelh 5, 6, 7, 8, 9, 10 12, 15, 16, 16 jïh 18. 

Jis akte nöörjen båatsoeburrie eanghkoen jallh ov-tsåatskeles lea fåantoe ihke sov bovtsh soemen dajven sïjse 

båetieh, nöörjen åejvieladtjh maehtieh regressem båatsoeburrien luvnie syökedh maaksoen åvteste, maam dah 

leah soemen åejvieladtjide maakseme konvensjovnen mietie. 

 

 

 

Kapihtele 13. Minngemes njoelkedassh 

 

 

§ 82. Mieriedimmieh 

Departemeente maahta veelebe mieriedimmieh vihtiestidh juktie daam laakem tjïrrehtidh, daan nuelesne 

ryöknemen bïjre bovtsijste jïh gïehtjedimmien bïjre bovtselåhkoste. 

 

20 Tvangsfullbyrdelsesloven kapittel 13 
21 Tvangsfullbyrdelsesloven § 13-14 
22 Konvensjon 9. desember 2014 mellom Finland og Norge om oppføring og vedlikehold av reingjerder og andre tiltak 

§ 82 a. Mieriedimmie dåarjoen bïjre 

Njoelkedassi mietie mejtie Stoerredigkie lea vihtiestamme, departemeente maahta mieriedimmieh vihtiestidh 

joekedimmien bïjre, maaksoe-eaktoej bïjre jïh bååstedemaaksoen bïjre dåarjoste båatsoelatjkoen mietie jallh 

plearoeh dåarjoeh, daan nuelesne staeriedimmie båajhtoeh maakseme dåarjoste, jïh dåarjoem bååstede 

hööltedh, jïh reenta krïevenassine bååstedemaaksoen bïjre. 

Jis dåarjoe vadtasovveme reaktavåaroeminie mieriedimmine voestes lïhtsen mietie, jïh minngemes 

nænnoestimmie dorjesovveme bååstedemaaksoen bïjre dåarjoste, nænnoestimmie lea noerhkemevåarome 

åaside. 

 

 

§ 83. Faamoeaalkove 

Laake faamoem åådtje dehtie miereste Gånka muana. Seamma tïjjen raejeste laake ruffien 9.b. 1978 nr. 49 

båatsoen bïjre heajhtasåvva. 

Gånka maahta sertiestimmienjoelkedassh vedtedh, daan nuelesne moenedh mennie mieresne njoelkedassh 

mah aarebi laaken mietie vadtasovveme edtjieh jåerhkedh faamoem utnedh, jis eah dah daan laaken vööste 

strïjrh. 

 

 

§ 84. Jarkelimmieh jeatjah laakine 

Dan mierien raejeste daate laake faamoem åådtje, daah jarkelimmieh dorjesuvvieh jeatjah laakine: – – – 

 


